
MINUTI

Il-Minuti tal-Laqgħa Nru 12 li saret fl-24 ta’ April 2023, ġew ikkonfermati. 

DISKUSSJONI SABIEX TIĠI AĠĠORNATA L-POLITIKA NAZZJONALI DWAR ID-DROGA 

IĊ-CHAIRPERSON (Onor. Katya De Giovanni): Nistieden lis-Sur Keith Arnaud, Supretendent fl-iskwadra tal-omiċidji u tad-droga biex jagħmel il-preżentazzjoni tiegħu. 

IS-SUR KEITH ARNAUD (Supretendent fil-Korp tal-Pulizija): Sinjura President, jien ilni dawn l-aħħar sentejn bħala supretendent fl-iskwadra tal-pulizija. Ix-xogħol tal-iskwadra jittratta kemm it-traffikar tad-droga, u meta ngħidu traffikar qegħdin nitkellmu fuq l-importazzjoni tad-droga, u naħdmu flimkien ma’ diversi entitajiet lokali kif ukoll internazzjonali biex tiġi immoniterjata s-sitwazzjoni u l-gruppi ta’ kriminalità organizzata li jkunu involuti fl-importazzjoni u t-traffikar tad-droga f’Malta. 

Qed ngħid kooperazzjoni internazzjonali minħabba li n-natura tar-reat innifsu, il-mod ta’ kif jiġi esegwit, jinkorpora fih links ma’ gruppi internazzjonali, u allura mingħajr kooperazzjoni internazzjonali x-xogħol tagħna jkun ħafna aktar diffiċli. B’żieda ma’ dan, flimkien ma’ sections oħra fi ħdan il-Korp tal-Pulizija, jiġu identifikati hotspots f’Malta fejn isir mhux biss traffikar imma anke abbuż ta’ droga. U ladarba jkunu identifikati dawn il-hotspots isiru inspections jew raids skont il-gravità tas-sitwazzjoni ħalli jiġi kkontrollat l-abbuż f’dak il-post paritkolari, kemm jekk huwa post pubbliku bħalma huma bandli jew areas partikolari f’xi raħal jew f’postijiet ta’ divertiment. 

Għaldaqstant ix-xogħol tal-iskwadra jinqasam fi tnejn. Għandek il-maġġoranza tar-riżorsi li jkunu ddedikati fuq it-traffikar u l-importazzjoni tad-droga, u dik nagħtuha prijorità mhux biss f’dak li għandu x’jaqsam mal-qabda tad-droga imma żewġ elementi importanti huma li nipprovaw nittraċċaw l-assi li dawn il-gruppi jiġġeneraw. Flus, oġġetti, huma x’inhuma, the proceeds of crime, u nipprovaw li apparti s-seizure naslu biex nikkonfiskaw dawk l-oġġetti li jkunu ġġenerati mit-traffikar tad-droga. U fl-istess ħin inkunu qegħdin neliminaw  id-droga mis-suq lokali. U bis-saħħa ta’ hekk innaqqsu u nillimitaw ir-riskji u l-perikli li jġib miegħu t-traffikar tad-droga. 

Min-naħa l-oħra naħdmu wkoll ma’ entitajiet fi ħdan il-Korp bħalma huma l-pulizija mid-distrett, il-community police, u diversi sezzjonijiet oħra, fejn niddedikaw riżorsi biex nikkontrollaw l-abbużi li jsiru f’postijiet pubbliċi. Ovvjament l-inspections ma jsirux bl-addoċċ imma nipprovaw nidentifikaw hotspots kemm mill-ilmenti li jidħlu u kemm mill-intelligence li tasal għandna bħala pulizija. Aħna nagħmlu inspections speċifiċi f’dawn l-areas matul is-sena biex nikkontrollaw l-abbuż li jsir mid-droga. 

Jekk nieħdu r-riżultati tas-sena l-oħra naraw li kellna riżultati inkoraġġanti f’dak li għandu x’jaqsam ma’ dan ix-xogħol għax kien hemm żieda konsiderevoli f’kull aspett, kemm bħala ammont ta’ nies li ġew imressqa l-Qorti fuq akkużi ta’ traffikar tad-droga u fuq ħasil ta’ flus mit-traffikar tad-droga. Hawnhekk nixtieq ngħid li jkollna kooperazzjoni sħiħa min-naħa tal-border control officers bħalma huma uffiċjali mid-Dwana u l-Freeport, li jgħinuna ħafna f’dak li għandu x’jaqsam mat-traffikar u mal-importazzjoni tad-droga. Kien hemm żieda wkoll f’dak li għandu x’jaqsam ma’ qabdiet ta’ droga fuq persuni, dawk li ngħidulhom body pickers, il-couriers, u allura żieda konsiderevoli fl-ammont ta’ arraignments li kellna s-sena l-oħra. U kien hemm ukoll żieda fil-proceeds of crime li ġew maqbuda mingħand it-traffikanti tad-droga meta kkomparati mal-2021. 

Fil-qosor ħafna għedtilkom ix-xogħol li tagħmel l-iskwadra ta’ kontra d-droga. Ovvjament inħarsu ‘l quddiem biex dan ix-xogħol dejjem intejbuh, fejn ikun possibbli, u kemm jista’ jkun ikollok par għajnejn kullimkien fit-toroq Maltin biex kemm it-traffikant kif ukoll l-abbuż jiġi mnaqqas kemm jista’ jkun u l-pubbliku jkollu pajjiż sigur. 

IĊ-CHAIRPERSON: Grazzi. Hawn mistoqsijiet jew kummenti? L-Onor. Randolph De Battista. 

ONOR. RANDOLPH DE BATTISTA: Wieħed mill-punti li qisni nnotajt fl-aħħar snin u li inti għamilt aċċenn għalih hu li qisna m’għadniex niffokaw biss fuq li tinqabad il-persuna li qed tittraffika d-droga u daqshekk imma qed infittxu wkoll il-money trail biex naslu għall-organised crime li hija l-ħuta l-kbira. U naħseb li dak huwa pass importanti ħafna. Xtaqt nistaqsi jekk kellkomx rapporti min-naħa tal-community police f’ċerti lokalitajiet? Jiġifieri jekk kienx hemm każijiet li nqabdu mill-community police. Pereżempju jkollok il-community police li qegħdin jagħmlu r-ronda l-Marsa, biex insemmu post, u jkunu għaddejjin minn ħdejn xi bandli u jaraw xi ħaġa ħażina. Mhux għax tagħmel differenza minn fejn jiġi r-rapport għax community police huwa pulizija bħall-oħrajn imma dak ifisser li l-pulizija mhux qegħdin fl-għassa imma qegħdin iduru kullimkien u allura tista’ taqbad aktar każijiet.   

IS-SUR KIETH ARNAUD: Il-proceeds of crime hija importanti għax nemmnu li hija waħda mill-aktar għodda b’saħħitha li b’xi mod tista’ - jekk ma tkissirx totalment - tostakola n-network tal-organised crime fl-operat tiegħu. Li taqbadlu d-droga u għandek ammont ta’ gruppi li qed jistennewha ... Jekk se jimporta X amount of kilos per year u se jkollu persentaġġ minnha maqbuda, probabbilment dak se jaħseb għal dak it-telf, u allura ftit taffettwalu mill-operat tiegħu. Imma jekk se taqbadlu l-assi, hemmhekk se tniggżu sew u allura nemmnu li biex tkun effettiva, id-droga tieħu pjaċir taqbadha għax qed teliminaha mis-suq, imma l-proceeds of crime huma sbieħ aktar għaliex nemmnu li dawk huma għodda effettiva biex tkun tista’ tkisser lil dawn in-nies. 

Bil-community police għandek żgur par għajnejn oħra fit-triq, qalb il-pubbliku, fil-komunità. Jekk inħarsu lura, bħala skwadra naħdmu ħafna mal-community police u fil-fatt kellna riżultati kemm mill-joint operations li għamilna flimkien mal-community police, grazzi għall-informazzjoni li jkunu ġabu huma stess u li nipproċessawha flimkien u naraw kif nistgħu nisfruttaw dik l-informazzjoni, u kemm minn xogħol li jagħmlu huma stess, fejn jikkonsultaw magħna bħala skwadra. U allaħares ma jkunx hekk. L-istess ħaġa nagħmlu aħna biex wieħed ma jirfisx fuq l-ieħor fix-xogħol tagħna però, kemm flimkien kif ukoll individwalment ġabu diversi biċċiet ta’ xogħol. Semmejt il-Marsa li hija waħda mil-lokalitajiet li sar xogħol tajjeb fiha. Baqa’ ħafna xi jsir hemmhekk u dejjem naħdmu fuqha, però li jkollok pulizija fit-triq bla dubju huwa aħjar milli jkun fl-għassa. 

IĊ-CHAIRPERSON: Hawn aktar mistoqsijiet? L-Onor. Davina Sammut Hili. 

ONOR. DAVINA SAMMUT HILI: Sur Arnaud, jiena ġejja mid-distrett tal-Furjana u l-Belt u naf kemm tagħmlu xogħol siewi f’dan id-distrett. Naf ukoll bid-diversi interventi li għamiltu u li ħallew riżultati pożittivi dan l-aħħar. Xtaqt nistaqsik, kif min-naħa tagħkom tikkoordinaw ix-xogħol bejn il-community policing, l-għases tal-lokalitajiet u d-drugs squad? 

IS-SUR KEITH ARNAUD: Il-Korp għandu centralised unit li huwa s-Central Intelligence and Analysis Unit li jiġbor fih l-intellligence kollha li tiġi ġġenerata fil-Korp tal-Pulizija minn kwalunkwe branch jew dipartiment. L-istess unit jgħinna ħafna fix-xogħol tagħna billi jipproċessa dik l-informazzjoni, janalizzaha u joħroġ feedback fuqha dwar x’azzjoni wieħed jista’ jieħu. Bħala coordination l-intelligence tiġi channelled f’dak il-unit u meta wieħed jiġi biex ikollu informazzjoni, kif għedt fil-bidu, biex ma jirkibx fuq l-ieħor, jikkonsulta ma’ dan l-uffiċċju u jara l-intelligence li hemm hemmhekk. B’hekk jekk ikun hemm xi xogħol għaddej inkunu nafu bih, nikkoordinaw flimkien u tittieħed l-azzjoni li għandha tittieħed. 

Fil-prattika ssir dik l-option u ssir l-option ukoll li jekk spettur f’distrett, kemm jekk il-Belt u kemm jekk f’distrett ieħor, tiġi informazzjoni fuq droga, hija normali li huma jiċċekkjaw magħna u aħna nagħmlu l-istess. Jiġifieri jekk inkunu qegħdin naħdmu fuq biċċa xogħol nikkonsultaw ukoll mal-ispettur tad-distrett u nuruh l-informazzjoni li għandna u naraw ikunux jafu biha. B’hekk nikkooperaw fuq dik l-informazzjoni u mhux ngħaddu fuq xulxin. Qisu għandek double layering kemm fuq dan l-uffiċċju kif ukoll b’kuntatt dirett mill-uffiċjali investigaturi bejnietna. 

IĊ-CHAIRPERSON: L-Onor. Ivan Bartolo. 

ONOR. IVAN BARTOLO: Sur Arnaud, l-ewwel nett nirringrazzjak f’isem l-Oppożizzjoni tax-xogħol tajjeb li tagħmlu. Għandek diversi residenti li jinkwetaw meta jiġu biex jagħmlu rapport u jispiċċaw joqogħdu lura. Inti żgur li għandek aktar esperjenza minni fuqha din il-biċċa tax-xogħol. Mela dawn jaraw tali vann għaddej ta’ kuljum mit-triq tagħhom u jkunu jafu x’qiegħed isir fih. Min-naħa tagħhom dawn ir-residenti jridu jaraw lil min se jkellmu u jispiċċaw imorru jew għand il-kappillan tar-raħal tagħhom jew inkella għand xi Deputat. U dejjem l-istess diska u kantaliena. Forsi tiggwidana ftit eżattament x’jista’ jsir f’dak il-każ? 

IS-SUR KEITH ARNAUD: Nista’ ngħid li jsiru ħafna rapporti anonimi. Naqbel miegħek li, sfortunatament, hawn ċerti nies li jibżgħu jersqu għand il-pulizija għal diversi raġunijiet. Jew inkella jersqu u forsi nonqsu aħna għax ma nagħtuhomx feedback lura. Avolja mhux dejjem ikun possibbli li nagħtu l-feedback għax ġieli tkun litteralment anonima u allura ma tkunx tista’ tagħti lura l-feedback tiegħek. L-unika feedback li tista’ tkun hija l-azzjoni nnifisha li tkun ittieħdet. Però, min ġieli jiffirma l-ittri jew min jgħaddi l-informazzjoni jidentifika ruħu u allura aħna obbligati li nagħtu l-informazzjoni lil dik il-persuna biex ninformawha b’dak li nkunu għamilna. 

Ikollna ħafna ittri anonimi. Kull ittra anonima li tidħol jindirizzawha d-Drug Squad fil-Kwartieri Ġenerali tal-Pulizija u jinfetaħ file fuqha. Din tista’ issir ukoll permezz tal-website tal-Pulizija fuq complaints. Issa meta persuna tidentifika ruħha lilna tgħina ħafna għaliex xi kultant, b’mod ġenwin, ma jagħtukx l-informazzjoni kollha, u allura meta tidentifika ruħek aħna ta’ spiss nerġgħu nikkuntattjaw lill-persuna. Apparti l-acknowledgement, nitolbu aktar informazzjoni li nemmnu wieħed ikun jaf u bi żvista, għax ma jkunx jaf xi jkollna bżonn aħna, jew forsi għax ħaseb li mhijiex importanti ma jkunx qalilna. U allura li wieħed jibqa’ anonimu hija problema.  

Kull rapport li jidħol fis-sistema tal-Pulizija, jew kull ittra anonima li tintbagħat jinfetaħ file u min hemm tiskatta investigazzjoni. Mhux fuq kull każ inġibu riżultati mixtieqa. Wieħed japprezza li kull rapport li jidħol, kull ittra li tidħol, aħna ma nistgħux abbażi tal-ittra waħedha nġibu mandat u narrestaw jew nagħmlu search għand xi ħadd imma jkun irid isir rapport preliminari biex wieħed jissostanzja dik l-informazzjoni. Ġieli kellna każijiet ta’ nies imqabbdin ma’ xulxin u allura wieħed jirrapporta lill-ieħor fuq droga u meta mmorru ninvestigaw ma nsibu litteralment xejn! 

Ikollna rapporti mingħand iċ-Child Protection Services, fejn dawn ikollhom xi informazzjoni li jaqsmuha magħna. Naħdmu wkoll fuq każijiet fl-iskejjel. Fejn ikun hemm abbuż ta’ droga fl-iskejjel hemm team dedikat mill-iskwadra ta’ kontra d-droga li jittratta hu dawk il-każijiet direttament, biex kemm jista’ jkun noffru l-għajnuna lill-minorenni bl-aħjar mod possibbli u bl-aktar mod effiċjenti. Kull min ikollu informazzjoni, għalina, se tgħin ħafna. M’hemmx għalfejn jidentifika ruħu imma ovvjament jekk jidentifika ruħu għalina jkun aħjar għax we can double check dik l-informazzjoni. U nirrispettaw anke jekk jiffirma l-anonimità. Aħna li naqbdu lil xi ħadd bid-droga m’għandniex għalfejn ikollna nuru min hu. Ladarba qbadna l-fatt innifsu la se nixhduh aħna u lanqas ikollna bżonn third party li jixhed li ra t-tali jbigħ id-droga. Allura mhux importanti li jitilgħu jixhdu għal dawn it-tip ta’ każijiet. Għalhekk jekk ikunux iffirmaw jew le ma tagħmilx differenza. Id-differenza hi li dak li jaraw jirrapportawh. Kulma tkun jew online jew bil-miktub, kull informazzjoni li jkollna bħal description tal-persuna, vettura li juża, ħinijiet li jara attività suspettuża, xi numru ta’ vetturi li jara, gruppi ta’ nies, eċċ., imma kull informazzjoni tgħina ħafna. 

ONOR. IVAN BARTOLO: Ovvjament, jekk ikunu anzjani se jkun xi ftit diffiċli biex jagħmlu rapport online u allura l-unika option tagħhom huwa t-telefon hux hekk?  

IS-SUR KEITH ARNAUD: Iva, telefonata jew ittra. Issa telefonata jista’ jċempel id-depot u jitlob li jgħadduh mad-duty officer tad-Drugs Squad. Kuljum ikollok spettur u grupp żgħir miegħu li jkunu tal-għassa. Jiġifieri dik hija l-option li jċempel u jgħaddi l-informazzjoni dak il-ħin. Ovvjament, in-nies tajjeb li jserrħu rashom li għandhom dritt iżommu l-kunfidenzjalità f’dawn it-tip ta’ ċirkostanzi għal raġunijiet li diġà spjegajt u allura m’hemmx għalfejn jinkwetaw li aħna b’xi mod se mmorru ngħidu lil min arrestajna li t-tali għaddielna l-informazzjoni. Allaħares nagħmlu hekk għax inkunu qegħdin nonqsu bil-kbir.  

IĊ-CHAIRPERSON: L-Onor. David Agius. 

ONOR. DAVID AGIUS: Skużawni talli wasalt tard imma kelli funeral li kelli nattendi. Sur Arnaud, l-ewwel nett nirringrazzjak tal-parteċipazzjoni tiegħek. L-ewwel mistoqsija tiegħi hija din; x’inhuma r-riżorsi li għandhom il-Pulizija fil-ġlieda kontra d-droga? Qiegħed nirreferi għar-riżorsi umani u mbagħad nidħlu fuq riżorsi oħrajn ukoll.  

IS-SUR KEITH ARNAUD: Bħalissa riżorsi umani qegħdin skwadra ta’ 27 persuna, però din is-sena għandna niżdiedu suppost biex ix-xogħol ikun jista’ jinqasam aħjar. Dak li għandu x’jaqsam bħala skwadra. Però, kif spjegajt fl-introduzzjoni tiegħi, ħafna mix-xogħol li tagħmel id-Drugs Squad ma tagħmlux waħedha għar-raġuni ovvja li l-iskwadra taħdem kemm ma’ dipartimenti oħra tal-pulizija, kemm ma’ entitajiet lokali li huma law enforcement bħalma huma d-Dwana u l-Cross Border Officers, kif ukoll ma’ aġenziji internazzjonali. Allura filwaqt li bħala skwadra qegħdin 27 imma ħafna mill-operazzjonijiet jinvolvu l-assistenza ta’ skwadri oħra. 

ONOR. DAVID AGIUS: Jien qed nifhem li qed titolbu għal aktar man power fil-Korp tal-Pulizija jew fl-iskwadra ta’ kontra d-droga? 

IS-SUR KEITH ARNAUD: Iva. 

ONOR. DAVID AGIUS: X’inhi t-talba tagħkom? 

IS-SUR KEITH ARNAUD: It-talba li ressaqt kienet li tiżdied l-iskadwra. Kull uffiċċju għandek spettur, surġent u żewġ pulizija. Jien tlabt li jiżdiedu żewġ uffiċini u t-tim tal-patrol officers jiġi għal ħames uffiċjali f’kull shift mentri bħalissa qegħdin tlieta u shift minnhom qegħdin bi tnejn. 

ONOR. DAVID AGIUS: U rigward riżorsi oħrajn biex tkunu tistgħu taħdmu x’tixtiequ? Dan l-aħħar fil-media wrejtu li hemm ċertu tip ta’ nuqqas. X’tixtiequ taraw li jiżdied aktar fil-Korp tal-Pulizija f’din il-ġlieda tagħkom kontra d-droga? 

IS-SUR KEITH ARNAUD: Ma nafx għal liema nuqqas qiegħed tirreferi. Fil-verità, fil-ġlieda kontra d-droga, għandek kemm għandek … Jien ilni sentejn f’din l-iskwadra però ...  

ONOR. DAVID AGIUS: Qed nirreferi għall-intervista tiegħek fil-ġurnal The Times of Malta u anke l-intervista li kien hemm dan l-aħħar fil-ġurnal The Malta Independent. 


IS-SUR KEITH ARNAUD: Irrid niftakar liema kienet però, li nista’ ngħid hu li l-ġlieda kontra d-droga, għandek kemm għandek riżorsi, kważi qatt ma tista’ tgħid li qiegħed tajjeb. Imma f’dak li għandu x’jaqsam ma’ riżorsi oħrajn, jekk qegħdin nitkellmu fuq vetturi, bħala skwadra mhux qed nara li hemm daqshekk problema. Ovvjament dejjem jista’ jkollok aktar imma s’issa qatt ma kellna problemi ta’ vetturi. Bħala teknoloġija qegħdin tajjeb imma mhux biss fuq l-inkjesta imma anke fuq xogħol ta’ surveillance, kemm jekk stallazzjoni ta’ cameras, tracking systems, eċċ., l-iskwadra għandha dawn l-affarijiet. Qegħdin amalgamati wkoll mas-Central Intelligence and Analysis Unit li hija skwadra speċifika li taħdem fuq surveillance, u allura meta niġu bżonn surveillance, ma jiddependix fuq l-iskwadra waħedha imma rridu nirrikorru għand din l-iskwadra li tagħmel dan it-tip ta’ xogħol. Apparti l-analiżi tal-informazzjoni tagħti wkoll assistenza mhux lilna biss imma anke lill-pulizija fil-komunità, tad-distrett, u any other branch, li tagħti assistenza ta’ sorveljanza ta’ kull tip, kemm fiżikament kif ukoll permezz tat-teknoloġija. 

ONOR. DAVID AGIUS: Fir-rigward tas-social media kif inhu attrezzat il-Korp? Fil-ġlieda kontra d-droga, jekk xi ħadd itella’ ritratt bid-droga f’idu, f’post pubbliku, x’jagħmel il-Korp? Kif jaġixxi? 

IS-SUR KEITH ARNAUD: Ovvjament jekk inkunu nafu bih aħna hemm diversi modi. Lil hinn mill-inkjesta, li hija waħda minnhom, għandek dan l-uffiċċju stess tas-Central Intelligence and Analysis Unit li parti mix-xogħol tiegħu huwa li jimmoniterja ċerti karattri li nafu li huma mċappsin fid-dinja tad-droga imma, ovvjament, id-dinja tas-social media hija wiesa’ ħafna u diffiċli li jkollok kontroll fuq kollox. 

Però, ladarba niġu konxji ta’ xi ħaġa simili għandna wkoll is-Cyber Crime Unit li spiss nużawh biex iniżżel profile tal-persuna li tkun tellgħet dak ir-ritratt. U ladarba jitniżżel il-profile tagħha, awtomatikament nippreservaw dik l-informazzjoni kollha biex jekk din il-persuna jfettlilha tħassar il-profile, aħna jkollna dik l-informazzjoni merfugħa. Iċ-challenge se tkun sabiex wieħed jistudja r-ritratt biex jara jekk huwiex editjat, fejn ittieħed, eċċ. Imbagħad tiskatta l-investigazzjoni bħal kull każ ieħor sabiex il-persuna tiġi investigata u wieħed jistabbilixxi l-links tagħha fid-dinja tad-droga u b’hekk jara l-verità wara dak ir-ritratt. 

ONOR. DAVID AGIUS: X’inhi r-relazzjoni tal-iskwadra mal-Edukazzjoni? X’hemm link bejn l-Edukazzjoni u l-Korp tal-Pulizija, dejjem dwar dan is-settur? 

IS-SUR KEITH ARNAUD: Kif għedt ukoll fil-bidu, l-iskwadra ta’ kontra d-droga għandha sitt membri li qegħdin paired f’koppji, raġel u mara, jiġifieri tliet irġiel u tliet nisa, li x-xogħol tagħhom, apparti x-xogħol li għandu x’jaqsam mad-droga huwa li jinvestigaw kwalunkwe abbuż ta’ droga li jsir minn minorenni fl-iskejjel. Waqqaft dan il-grupp għar-raġuni li nemmen li każijiet ta’ minorenni … Wieħed irid japprezza x-xogħol li jsir mill-iskwadra, li kif nafu mhijiex xi skwadra kbira, u kulma qegħdin 27 ruħ. Tista’ tgħid li nkunu gas down kuljum bix-xogħol li kull uffiċjal ikollu, u in vista ta’ dawn iċ-ċirkostanzi nemmen li biex wieħed ikun jista’ jittratta ma’ każ ta’ minuri għandu bżonn nies ippreparati għal dik l-eventwalità. 

Biex nevitaw ir-riskju li jkollok spettur li jkun il-Qorti fil-ħin li jinqala’ każ l-iskola, li dawn għandhom l-istess ħinijiet, u għaliex nemmen li x-xogħol għandu jinqasam bejn kulħadd, mhux bħal ċerta mentalità li kollox l-ispettur, jien nemmen li għandek ir-ranks u trid tużahom bl-aħjar mod possibbli, din l-iskwadra li dehret li kienet effettiva, tinvestiga hi direttament. U qegħdin sitta biex dejjem ikolli lil xi ħadd available x-xogħol, u ladarba l-iskola tinforma - hemm ukoll memorandum of understanding li x-xogħol fl-iskejjel f’dak li għandu x’jaqsam mad-droga jinħadem mill-Pulizija - direttament lilna jew inkella lin-National School Support Services, l-NSSS, li mbagħad tinforma lili direttament, jien nibgħat tim mill-ewwel l-iskola biex jieħu azzjoni dak il-ħin. Tidher li s-sistema qiegħda taħdem u fortunatament ma jkunx hemm ħafna każijiet.  

ONOR. DAVID AGIUS: Xi kemm kellkom każijiet? Ovvjament jekk tista’ tgħidilna. 

IS-SUR KEITH ARNAUD: Din is-sena skolastika ma kellniex aktar minn erbgħa jew ħamsa. 

ONOR. DAVID AGIUS: Erbgħa jew ħamsa minn Ottubru sal-lum jew mill-bidu ta’ din is-sena sal-lum? 

IS-SUR KEITH ARNAUD: Le, sena skolastika. 

ONOR. DAVID AGIUS: Li bdejnieha minn Settembru. 

IS-SUR KEITH ARNAUD: Minn Ottubru. 

ONOR. DAVID AGIUS: U hemm xi areas partikolari? M’hemmx għalfejn tindikalna l-iskola. 

IS-SUR KEITH ARNAUD: Jidhirli li tlieta minnhom kienu - 50% tal-każi - ġo skola partikolari. 

ONOR. DAVID AGIUS: Xi jsir f’dak il-każ? Ma rridx inkun naf l-iskola imma jekk taf li dawn iż-żewġ studenti kellhom din il-problema, isir xi studju għaliex waslu s’hemm jew għandna xi tip ta’ ħsieb li jekk dawn it-tnejn sirna nafu bihom, qed nieħdu ħsiebhom, eċċ., imma forsi hemm oħrajn li ma qbadniehomx għax ma nafux bihom?  

IĊ-CHAIRPERSON: Din tkun l-aħħar mistoqsija ħalli nkunu nistgħu nsejħu lill-mistieden li jmiss. 

ONOR. DAVID AGIUS: Le, fadalli! Fil-każ jisenna ftit! X’inhu l-iskop li nipprovaw naraw li jekk żewġ studenti għandhom problema, l-istudenti l-oħra, jekk hemm 200, 300 jew 400 fi skola, li forsi ma qbadniehomx għax ma nafux bihom, kif taslu għaliha din? 

IS-SUR KEITH ARNAUD: L-investigazzjoni fi kwalunkwe każ, ma tieqafx fuq l-individwu per se. Meta l-persuna tinqabad b’abbuż, l-ewwel ħaġa li ssir hija li jiġu l-ġenituri tagħha għax hija minorenni, u kull xogħol li jsir fil-konfront tal-istudent isir fil-preżenza tal-ġenituri. Jekk mhux tat-tnejn, almenu ta’ wieħed mill-ġenituri. Issir tfittxija d-dar tiegħu wkoll biex wieħed jipprova jifhem l-ewwel to what extent hija l-problema għax altru kellu forsi sigarett li ddobbah u altru jkun qed jiżra’ d-dar jew ikollu aktar affarijiet id-dar li bihom nifhmu li dan ikun qed jittraffika aktar milli jabbuża. Hemmhekk l-ewwel pass li jsir hu li wieħed jipprova jifhem l-istudent safejn hi l-problema, jekk hux traffikar jew inkella jaqsam ma’ sħabu jew kumbinazzjoni dak li għandu huwa pussess għalih. 

It-tieni pass, bħal kull investigazzjoni oħra, biex nipprovaw naraw il-links fil-kumplament tal-iskola, imma mhux biss għax jaf ikollu komunità oħra li d-droga jkun ġabha minn hemmhekk. U allura wieħed jidħol fid-dettall u jipprova jifhem il-links tiegħu fis-soċjetà jew fil-kumplament tal-iskola. Pereżempju l-mobile device jew kwalunkwe informazzjoni li wieħed jista’ jipprova jiġbor u li biha nkunu nistgħu nifhmu jekk hemmx ħaddieħor b’xi mod li jista’ jkun involut f’dan iċ-ċirku. Nemmen li dik hija l-unika possibilità li wieħed jifhem għax l-istudent, bħal kull suspettat ieħor, għandu dritt li ma jitkellimx. Imbagħad nipprovaw inġibu s-sors tal-evidenza minn hemmhekk. 

ONOR. DAVID AGIUS: Sur Arnaud, dan ix-xogħol tagħmluh intom biss bħala Pulizija jew magħkom ikollkom social worker?

IS-SUR KEITH ARNAUD: Apparti dan kollu, magħna jkunu engaged il-guidance teachers, kemm tal-iskola kif ukoll min-National Schools Support Services, li flimkien magħhom, apparti li jiġi investigat il-każ, huma jkunu jistgħu jgħinuna biex nipprovaw insibu rimedju għal din il-persuna minuri biex kemm jista’ jkun malajr tifhem il-gravità tal-problema x’inhi u tipprova toħroġ mill-abbuż tad-droga. Apparti minn hekk, fuq l-ewwel mistoqsija li staqsejtni, aħna nagħmlu wkoll taħditiet b’mod regolari matul is-sena. L-istess skwadra għandha tnejn min-nies li jagħmlu talks fil-komunità fejn ikunu mistednin u fl-iskejjel b’mod regolari. Naħseb li f’sena skolastika nagħmlu ‘l fuq minn 40 talk fl-iskejjel biex nispjegaw lill-istudenti bl-aktar mod sempliċi l-ħażin tad-droga u għalfejn m’għandhomx jaqgħu f’dak il-vizzju. 

ONOR. DAVID AGIUS: Mal-Awtorità li twaqqfet dan l-aħħar fuq il-kannabis intom għandkom xi forma ta’ konnessjoni magħhom? Qegħdin taħdmu magħhom?  

IS-SUR KEITH ARNAUD: Iva, naħdmu magħha wkoll. Ovvjament aħna tajna l-feedback tagħna f’dak li għandu x’jaqsam mad-droga biex wieħed jifhem l-użu tal-kannabis u dan għamilnieh kemm qabel ma ġiet introdotta l-liġi u kemm issa li hemm il-liġi fis-seħħ. Komunikazzjoni hemm u nħarsu ‘l quddiem biex ladarba jibdew joperaw il-clubs ikollna proċedura in place biex nassiguraw li r-regolamenti jkunu mħarsa u jekk ma jkunux imħarsa x’azzjoni wieħed jista’ jieħu.  

ONOR. DAVID AGIUS: Jiġifieri minn dawn is-27 persuna li qed issemmi li hemm illum fl-iskwada, għandek sitta minnhom li qegħdin fuq l-edukazzjoni, jiġifieri jifdal 21 persuna li jridu jagħmlu superviżjoni ma’ Malta u Għawdex kollu! 

IS-SUR KEITH ARNAUD: Dawk is-sitta huma over and above x-xogħol li jagħmlu. Jiġifieri ma joqogħdux jistennew dawk l-erba’ calls fis-sena biex jagħmlu dan ix-xogħol imma jekk illum qegħdin kwieti jibqgħu għaddejjin bix-xogħol tagħhom normali. Imbagħad kif tidħol call u jkollok każ fi skola, huma jinqalgħu minn dak ix-xogħol li jkunu qegħdin jagħmlu u jmorru jaħdmu dak il-każ. 

ONOR. DAVID AGIUS: Fl-intervista mal-ġurnal The Times of Malta tad-9 ta’ Frar ta’ din is-sena inti għedt li “record amount of cocaine ceased by police last year as drug rose in popularity”. Hawnhekk issemmiet iċ-ċifra rekord ta’ kważi 3,000 kilo kokaina b’valur ta’ €386 miljun. Jien qed nifhem li dak huwa x’inqabad hux hekk? 

IS-SUR KEITH ARNAUD: Iva. 

ONOR. DAVID AGIUS: U għandi nifhem li dak kien intenzjonat għal Malta u mhux dak li jgħaddi għal barra? 

IS-SUR KEITH ARNAUD: Le. Dik iċ-ċifra hija ċ-ċifra totali ta’ kokaina li nqabdet f’Malta. 

ONOR. DAVID AGIUS: Li tkun sejra barra allura? 

IS-SUR KEITH ARNAUD: Iva, dażgur. 

ONOR. DAVID AGIUS: Għalhekk hija ċifra kbira. 

IS-SUR KEITH ARNAUD: Hija ċifra kbira għax hemm persentaġġ konsiderevoli minnha li kienet in transit għal pajjiż ieħor. Dik tinqabad hawn Malta minn tliet tipi differenti; jew għax ikollna intelligence ġejja minn cooperation ma’ pajjiżi oħra biex inkissru t-transnational organised crime, u dik hija parti mill-obbligu tal-iskwadra li tikkoopera fuq livell internazzjonali mal-pajjiżi kollha u t-transnational organised crime hija waħda mill-crimes li nipprovaw ngħinu fiha u li nissapportjaw pajjiżi stati membri oħrajn. Inkella tkun ġejja intelligence mill-Freeport jew inkella jkunu random checks li jagħmlu l-Freeport. 

IĊ-CHAIRPERSON: Infakkar lill-Onor. Agius li llum suppost qegħdin niddiskutu drug induced violence u follow-up discussion u mhux fuq affarijiet individwalizzati! (Interruzzjonijiet) Inżommu mas-suġġett! 

ONOR. DAVID AGIUS: Minn dak l-ammont li qbadtu kemm taħseb li huwa l-ammont intenzjonat għall-pajjiżna?  

IĊ-CHAIRPERSON: M’għandux x’jaqsam mas-suġġett! 

ONOR. DAVID AGIUS: Ħallih jirrispondi, jekk jogħġbok!

IĊ-CHAIRPERSON: M’għandux x’jaqsam mas-suġġett! 

ONOR. DAVID AGIUS: Dak jiddeċiedi hu! Mela hawnhekk qegħdin Public Accounts Committee!? Dan huwa l-Kumitat Permanenti dwar l-Affarijiet Soċjali!   

IĊ-CHAIRPERSON: Appuntu! Is-suġġett tal-lum huwa follow-up fuq id-drug induced violence. 

ONOR. DAVID AGIUS: Is-suġġett tal-lum ilni li tlabtu sitt xhur ilu! U kont jien li tlabt li niddiskutuh! 

IĊ-CHAIRPERSON: Ma naħsibx li tlabtu sitt xhur ilu! 

ONOR. DAVID AGIUS: Mela meta!? 

IĊ-CHAIRPERSON: Ejja nżommu mas-suġġett. 

ONOR. DAVID  AGIUS: Is-suġġett huwa ċar. 

IĊ-CHAIRPERSON: Kif appena sirt naf b’din it-talba aċċettajt li jiġi diskuss dan is-suġġett u dan inti tafu tajjeb! 

ONOR. DAVID AGIUS: Is-suġġett ġie maqbul bejn iż-żewġ naħat u huwa dwar is-sitwazzjoni tad-droga f’pajjiżna. Jaqaw qed idejquk il-mistoqsijiet!? 

IĊ-CHAIRPERSON: Lanqas xejn! 

ONOR. DAVID AGIUS: Mela ħallih jirrispondi. 

IĊ-CHAIRPERSON: Imma konxja li għandna aġenda li rridu nimxu magħha u mhux isiru interventi ... 

ONOR. DAVID AGIUS: Wara erba’ xhur qed nagħmlu din il-laqgħa! 

IĊ-CHAIRPERSON: Ma naħsibx. Naħseb li m’attendejtx inti. 

ONOR. DAVID AGIUS: L-aħħar laqgħa qabel l-24 kienet f’Diċembru! Qed twaqqfuni milli nagħmel il-mistoqsijiet. 

ONOR. RANDOLPH DE BATTISTA: Naħseb il-punt li qed tipprova tagħmel iċ-Chairperson hu li llum qegħdin niddiskutu l-politika nazzjonali 2023/2030 dwar id-droga ... 

ONOR. DAVID AGIUS: Mhux ovvja li trid tifhem is-suġġett qabel ma tagħmel il-proposti ħalli nifhmu x’inhi s-sitwazzjoni!? Ħa naraw kemm hi gravi jew le s-sitwazzjoni ta’ pajjiżna u dan nisimgħuh mill-pulizija li għandna quddiemna!  

ONOR. RANDOLPH DE BATTISTA: Trid taqra l-policy l-ewwel u mbagħad niddiskutu lilha. 

ONOR. DAVID AGIUS: Jien se nagħmel il-mistoqsijiet tiegħi. Issa jekk ma tridux tisimgħu l-mistoqsijiet tiegħi, dik problema tagħkom! Jien m’għandix problema ta’ ħin. Jekk għandek problema ta’ ħin inti, għidilna! Jekk ma tridx tisma’ għandek problema!

IĊ-CHAIRPERSON: Mhux kulħadd għandu l-ħin u hawn mistednin oħrajn li qegħdin jistennew li jagħtu l-kontribut tagħhom. 

ONOR. DAVID AGIUS: Jien se nkompli bil-mistoqsijiet tiegħi. Issa jekk twaqqafni mill-mistoqsijiet tiegħi jkolli nitlob ruling mill-Ispeaker! 
ONOR. RANDOLPH DE BATTISTA: Illum l-uniku wieħed li kellu problema bil-ħin kont inti għax wasalt tard! 

IĊ-CHAIRPERSON: Tlabtu inti li jsir fis-2.00 p.m.! 

ONOR. DAVID AGIUS: Jiġifieri problema wara dan l-ammont ta’ żmien li ma ltqajniex!? Din x’attitudni hi? Kien imisskom tistħu! 

IĊ-CHAIRPERSON: Aħna jmissna nistħu!?  

ONOR. DAVID AIGUS: Jien se nkompli bil-mistoqsijiet tiegħi u jekk trid twaqqafni waqqafni! Kemm taħseb li dak l-ammont ta’ droga kien intenzjonat għal pajjiżna?  

IS-SUR KEITH ARNAUD: Mill-ammont li qabdu s-sena l-oħra qegħdin nitkellmu fuq persentaġġ pjuttost żgħir meta mqabbel ma’ dak l-ammont ta’ mijiet ta’ kilos li nqabdu. Bl-ebda mod mhu qed ngħid hekk biex nagħti impressjoni li m’hawnx problema ta’ droga għax id-droga teżisti f’kull pajjiż. Però minn dawk il-mijiet ta’ kilos huwa persentaġġ żgħir li kien destinat għal Malta. Bl-amment ma nafx ngħidlek imma mhux qegħdin nitkellmu fuq ammonti ... 

ONOR. DAVID AGIUS: Hawnhekk għedtilna li “we are seeing an increase in cocaine use as statistics show. Jiġifieri kemm hi din l-increase? 

IS-SUR KEITH ARNAUD: Mela dik l-increase in cocaine use, meta qegħdin ngħidu when compared with other use of drugs, jiġifieri meta nikkomparawha mal-kumplament tad-droga l-oħra u naraw liema l-aktar sustanza qiegħda tiġi abbużata f’Malta. U iva, f’dak il-każ il-kokaina bdiet tgħolli rasha. Imma mhux qed ngħid għal dak l-ammont li qbadna. Il-maġġoranza assoluta tal-qabda hija destinata għal pajjiżi oħra. Qed nikkalkula mat-80 kilo, ma nafx imma qed insemmi ċifra żgħira compared ma’ dak l-ammont li qbadna. U ż-żieda fid-droga hija kkomparata mal-kumplament tad-droga l-oħra. L-increase fil-cocaine use mhux għax rajna żieda bħala seizure imma meta kkomparata mal-abbużi ta’ sustanzi oħrajn f’Malta. 

ONOR. DAVID AGIUS: Jiġifieri inti qed tgħidilna li f’Malta l-aktar popolari hija l-kannabis, imbagħad warajha l-kokaina u mbagħad l-ecstasy? Jekk ikollna nagħmlu l-politika tagħna dwar dan is-suġġett liema l-aktar li qed tinkwetak bħala persuna li taħdem f’dan is-settur? F’dan l-artiklu inti għedt ukoll li “in the past there were years when ecstasy was more popular in the clubs but today its use has dropped drastically whereas that of cocaine is increasing”. Kif qed tarah l-użu tagħha mill-Maltin?  

IS-SUR KEITH ARNOAUD: Hekk hu. L-ecstasy fi żmieni kien il-boom tagħha. Niftakar li l-kokaina kienet tas-sinjuri u ftit kien hawn li kienu jaffordjawha. Illum, sfortunatament, ix-xena nbidlet. L-ecstasy, anke f’dak li għandu x’jaqsam ma’ seizures u minn dak li nitkellmu man-nies, mal-users għax min għandhom titgħallem ħafna x’jiġri fis-suq u fit-triq, jgħidulna li l-ecstasy naqset ħafna. Imma l-kokaina u l-kannabis, anke mis-seizures tagħna fuq il-każijiet kollha li jkollna, kemm importazzjoni u kemm dawk li naqbdu, dawn huma l-aktar żewġ drogi li jinqabdu. Fil-fatt, jekk tara l-istatistika ssib li l-eroina naqset ħafna. Ftit naqbdu minnha imma l-aktar li naqbdu hija l-kokaina. Anke jekk telimina dawk li kienu in transit minn Malta, il-maġġoranza hija kokaina u kannabis.  

ONOR. DAVID AGIUS: F’din l-intervista għedt ukoll li għandkom rapporti li “people are consuming cocaine in weddings, private parties and bars. Officers have even caught people sniffing in the bathroom”. 

Jiġifieri intom qbadtu nies ... 

IS-SUR KEITH ARNAUD: Iva. 

ONOR. DAVID AGIUS: Jiġifieri qbadtu nies waqt private parties, weddings u bars jieħdu d-droga f’dawn l-attivitajiet? 

IS-SUR KEITH ARNAUD: Iva. Anke jien personalment qbadt nies ġo clubs fuq il-flushing! Ġieli nkunu sejrin wara xi ħadd u narawh jiġbed il-coke fuq l-isteering wheel tal-karozza. Sfortunatament, kull fejn ikun hemm club, min ikun user, heavy users ma tantx għandek post fejn ma jużawx. Sew jekk ikun party, magħmudija, eċċ., kull rokna tajba biex x’ħin jiġih il-mument tad-droga jaqbad u jiġbed. Sfortunatament dik hija r-realtà għal min juża l-kokaina. 

ONOR. DAVID AGIUS: Inti mill-esperjenza tiegħek x’tara li hija s-soluzzjoni li biex kemm jista’ jkun f’dan il-pajjiż innaqqsu dawn l-affarijiet? 

IS-SUR KEITH ARNAUD: Naħseb li l-mod kif s’issa l-Korp tal-Pulizija qiegħed jimxi huwa tajjeb għax qiegħed ikun hemm koordinazzjoni bejn l-entitajiet fi ħdan il-Pulizija u qiegħed ikun hemm is-sapport ma’ other local enforcement agencies bħalma huma d-Dwana u l-AFM. Meta jkollna bżonn ninterċettaw xi dgħajsa għandna wkoll kooperazzjoni internazzjonali u dik s’issa naħseb li qed tħalli l-frott. Aktar ma l-Korp ikun magħqud u jkollu stakeholders miegħu biex jaffronta din il-problema, aktar se jkun b’saħħtu. Inutli jkollok skwadra tad-droga b’100 ruħ jekk dawn imbagħad jipprovaw jaħdmu waħedhom mingħajr ma jikkonsultaw ma’ dipartimenti oħra tal-Pulizija, mingħajr ma jitkellmu mal-iskejjel u mal-komunitajiet. Jekk jagħmlu hekk se jfallu. 

Nippreferi jkolli skwadra b’inqas nies imma li jkollha network kullimkien minn fejn tista’ ġġib l-informazzjoni għax biex taħdem każ ta’ droga trid minjiera ta’ informazzjoni biex tkun tista’ tasal għall-organised crime group għax diffiċli biex tinfiltrahom. U allura mingħajr l-għajnuna ta’ network ta’ nies, ta’ stakeholders li, anke jekk huma ftit, jagħtuk dik il-ftit informazzjoni malajr, fil-ħin adegwat biex inti tkun tista’ tinvestiga, naħseb li dik hija ċ-ċavetta tas-suċċess li l-Korp għandu jibqa’ jagħmel. Qed ngħid hekk għax s’issa ħadmet. Niftakar żmien fejn l-iskwadra ta’ kontra d-droga kienet ikbar imma kienet tagħmel xogħol differenti. Issa b’dan l-ammont ta’ nies ir-riżultati qegħdin jaslu u żdiedu bħala statistika, però żdiedu għax ħdimna dejjem b’dan il-mod. Aktar kmieni semmejna l-community police, li hija skwadra ħafna ikbar mid-Drugs Squad, imma bl-għajnuna tagħhom, flimkien ma’ skwadri oħra fil-Korp, stajna kważi nagħmlu l-impossibbli. 

ONOR. DAVID AGIUS: Nixtieq li tispjegali ftit fuq dak li semmejt dwar il-barranin x’qiegħed jinkwetak l-aktar? Fejn irridu niffokaw biex niġġieldu d-droga? Inti semmejt “made up of people of various nationalities that could include Maltese”, jiġifieri x’għandek f’moħħok? X’tixtieq li jagħmel dan il-pajjiż biex dawn il-gruppi jiġu ristretti jew imwaqqfa? 

IS-SUR KIETH ARNAUD: Kif għedt aħna għandna s-Centralised Intelligence and Analysis Unit fejn hemmhekk nipproċessaw l-intelligence kollha biex nifhmu x’qed jiġri hemm barra. Nerġa’ ngħid li mhux faċli tifhem x’qed jiġri hemm barra bil-physical surveillance waħedha però, sfortunatament, minnha nnifisha being an island fil-Mediterran biex timporta d-droga l-OCGs jaħdmu bilfors b’network internazzjonali, u aħna, bħala Pulizija bilfors irridu - apparti li aħna nagħtu s-sapport tagħna - nirċievu s-sapport mill-barranin. Dak li wieħed irid jagħmel hu li kemm jista’ jkun nibqgħu niġbru kemm nifilħu l-intelligence fuq kif joperaw dawn il-gruppi, u din tiġi anke minn barra minn Malta, meta gruppi jinqabdu barra huma jaqsmu l-informazzjoni magħna biex aħna nifhmu l-modus operandi ta’ dawn in-nies. B’hekk meta jkunu qegħdin fil-cross border control, kemm id-dwana kif ukoll aħna stess il-pulizija, għandek il-vjaġġi minn Sqallija jew il-couriers li jiġu minn barra, li dawn ikunu body packers, aħna nkunu nistgħu nkunu spot on biex inwaqqfuhom. Jekk persuna tiġi mix-Schengen area aħna ma nistgħux inwaqqfuha! Tkun qisha qiegħda taqsam bejn Malta u Għawdex. U dak huwa l-akbar barrier tagħna. Jekk immur l-airport ma nistax naqbad u niċċekkja lil kull persuna li nara u niftaħ il-bagalji jew inkella neħodhom l-isptar biex jagħmlulhom CT scan biex nara x’inhuma jġorru fl-istonku. 

ONOR. DAVID AGIUS: Anke jekk ikollok dubju jew suspett?  

IS-SUR KEITH ARNAUD: Biex nagħmel hekk irid ikolli suspett. Is-suspett minn xi mkien trid iġġibu. Ma nistax nara xi ħadd b’żaqqu kbira u jiġini suspett għax inkella jiġini suspett fuq tliet kwarti tan-nies! Sfortunatament is-suspett raġonevoli trid taħdem ħafna għalih u biex iġġib suspett raġonevoli, jekk ma jkollokx sistema in place ta’ intelligence gathering, u dik l-intelligence ssarrafha jekk jista’ jkun f’evidenza, għallinqas il-punt ta’ tluq tas-suspett raġonevoli b’xi mod minn xi mkien trid iġġibu. Allura kemm jekk twaqqaf vettura ġejja minn Sqallija u kemm jekk twaqqaf passiġġier ġej mix-Schengen area ... Anke jekk mhux mix-Schengen area nistgħu nwaqqfuh minħabba raġunijiet ta’ dwana imma ma nistax nieħdu l-isptar u nagħmillu CT scan jekk ma jkollokx suspett. U s-suspett trid taħdem għalih. Naħseb li kif inhi s-sistema hija tajba. Ovvjament forsi tista’ titjieb ftit aktar biex dak li jkun ikun jista’ jiġbor aktar informazzjoni u tiġi ġġenerata aktar informazzjoni. Dik se tgħin. 
ONOR. RANDOLPH DE BATTISTA: Xtaqt inżid punt għax inti semmejt is-suspett. Ovvjament meta ssemmi l-barranin ċerti nies jibda jkollhom ħafna preġudizzji. Imma ma tistax taqbad u tgħid grupp ta’ nies li ġejjin minn ċerta żona se naqbad u nagħmlilhom search. U għalhekk is-suspett irid ikun wieħed partikolari u individwali. 

IS-SUR KEITH ARNAUD: Għalhekk irridu nifhmu għax dawn ikollhom network ta’ nies inkredibbli. Dawn jisfruttaw nies oħra biex on behalf of the group jibagħtu persuna, jagħtuha xi ħaġa tal-flus biex tniżżel fl-istonku tagħha madwar kilo jew kilo u nofs droga! Qed ngħidu madwar 120 kapsula fl-istonku jew f’kull parti ta’ ġisimha. Kultant tara CT scans timmeravilja ruħek! Dawn huma nies li jintużaw għalhekk u mhux faċli li tinterċettahom. Ħafna minn din l-informazzjoni nġibuha kemm mis-surveillance kif ukoll mill-investigazzjoni li nagħmlu. Fil-fatt nagħmlu awtopsja sħiħa tal-investigazzjoni biex minnha naraw x’ħareġ mill-każ li solvejna. Aħna ma niqfux hemmhekk imma naraw x’iġġenera. Kull każ jiġġenera minjiera ta’ informazzjoni. Ħafna minn dik l-informazzjoni twassalna biex nidentifikaw lil dawn il-persuni. 

Imbagħad għandna s-sistema tal-PIU, il-Passenger Information Unit, li fiha nitfgħu persuni suspetti fiċ-checklist u dik tagħti l-frott għax bl-għajnuna ta’ dan l-uffiċċju ... U għalhekk semmejtlek li għalkemm qegħdin gruppi żgħar, però għandna diversi units li jissapportjawna. Il-PIU jgħinuna ħafna meta jkollna suspett fi grupp partikolari jew f’persuna partikolari biex kif jirfes Malta, minkejja li jkun ġej mix-Schengen area nkunu nafu bih, u ladarba nkunu nafu bih, jekk ikollna suspett inġibu l-mandat u mmorru nilqgħuh l-airport. Fil-fatt dan ukoll ta riżultati pożittivi fejn is-sena l-oħra kien hemm żieda sew mhux biss fl-arresti imma anke fl-arraignments ta’ couriers li qbadna ġejjin minn barra minn Malta. 

ONOR. DAVID AGIUS: Prosit. Meta qed ngħidu li tinqabad ammont partikolari jew ammont ta’ flus dawk jinżammu  mill-Pulizija? Bħala Korp intom iżżommuhom sakemm ikun hemm il-każ il-Qorti? X’hemm bżonn isir f’dan is-settur? 

IS-SUR KEITH ARNAUD: Għad-droga hux hekk? 

ONOR. DAVID AGIUS: Droga jew flus, jew whatever li taqbdu u għandkom każ pożittiv. 

IS-SUR KEITH ARNAUD: Bażikament joħroġ fl-inkjesta. Li hemm bżonn żgur hu post fejn tinżamm id-droga. Żgur li din hija problema għax il-Korp ma fadallux post aktar fejn iżomm ammonti kbar ta’ droga! Għadu kemm kellna seizure ta’ 230 kilo ta’ kokaina ftit tal-jiem ilu u m’għandniex post fejn inżommuha! 

ONOR. DAVID AGIUS: X’nistgħu nipproponu li jsir? 

IS-SUR KEITH ARNAUD: Jien ilni 27 sena fil-Korp u dejjem imdorri li kollox jintbagħat għand il-Pulizija, qisna xi garbage bag! Dik hi l-verità. Konna qbadna prassi li minkejja li qed issir inkjesta maġisterjali, immexxiha minn maġistrat, kollox jintefa’ għand il-Pulizija u issa ġejna m’għandniex fejn inpoġġu aktar! Naħseb li għandu jkun hemm xi tip ta’ hub xi mkien, heavily monitored għax hawnhekk qed nitkellmu fuq droga li tiswa miljuni ta’ ewro, u tkun maħżuna hemmhekk. Din tibqa’ hemmhekk sakemm il-każ jinqata’. 

ONOR. DAVID AGIUS: Dik tkun evidenza hux hekk? 

IS-SUR KEITH ARNAUD: Evidenza. Bil-permess tal-maġistrat aħna nieħdu samples minn dik id-droga biex inqassmuha ma’ pajjiżi barranin, inkluż l-Amerika u l-Europol, għal fini ta’ intelligence biex wieħed jimmoniterja internazzjonalment id-droga minn fejn tkun ġejja. Il-bqija d-droga tinżamm sal-aħħar tal-proċeduri, anke sal-istadju tal-appell u fl-aħħar, il-maġistrat jew l-imħallef, jordna d-distruzzjoni tagħha. Ovvjament dan jieħu ż-żmien. Naħseb li hemm bżonn li jkun hemm post fejn din id-droga tinżamm għax l-aħħar ħaġa li jkollu aptit l-investigatur hi - filwaqt li qed jinvestiga – li jara fejn se jżomm l-affarijiet. Fl-opinjoni tiegħi dak il-burden m’għandux ikun fuq l-investigatur. 

L-investigatur għandu jkun iffokat fuq il-każ innifsu, fuq kif se jasal biex isib il-verità, imbagħad jieħu azzjoni skont il-bżonn u l-inqas ħaġa li għandu joqgħod jaħseb hu fejn se jagħmel l-oġġetti. Bl-introduzzjoni tal-Asset Recovery Bureau solvejna parti mill-problema f’dak li għandu x’jaqsam mal-qbid ta’ vetturi u mal-qbid ta’ oġġetti. Jiġifieri dawk jgħinuna ħafna, ikunu mqabbdin fl-inkjesta, u hemmhekk rari għadu jkollna problema fejn se nħallu l-vettura. U dak huwa ta’ sostenn għalina. Apparti li huwa ta’ sostenn, qed isir ix-xogħol b’mod aktar professjonali għax għandek bureau li qed jieħu ħsieb is-seizures coming mill-proceeds of crime u għalina, dik hija ta’ sostenn għax is-soltu parti mix-xogħol tal-investigatur hu li jrid iċempel il-garaxx, iġib tow truck, jara fejn se jżomm il-karozza u mbagħad jekk tigrifha trid tagħmel rapport. 

ONOR. RANDOLPH DE BATTISTA: Naħseb jekk il-kawżi jinqatgħu aktar malajr ikun aħjar ukoll. 

IS-SUR KEITH ARNAUD: Dik bla dubju. Nirringrazzjak talli semmejt dan il-punt. Għandna traffikanti tad-droga li għandhom sitt każijiet ta’ traffikar ta’ droga pendenti! U naħseb li jekk ikollok każ li jieħu ammont ta’ snin hija inaċċettabbli kemm għalih innifsu jekk huwa innoċenti għaliex nemmen li m’għandux jibqa’ jkaxkar bil-każ, imma anke għalina u għall-pubbliku inġenerali. U dan għaliex bniedem ressaqnieh bi traffikar, jieħu l-bail bħalma għandu dritt jieħu wara erbat ijiem, u mbagħad jerġa’ joħroġ u jkompli – għalhekk aħna nippruvaw immorru għall-proceeds of crime - bil-business li ħalla! U nerġgħu nkomplu bl-istess tipi ta’ vittmi warajna. Imbagħad tiċċekkja u ssib li dan qed jistenna sitt ġurijiet! Kif jista’ jkun jistenna sitt ġurijiet li ilhom ikaxkru s-snin!? 

Il-konsegwenzi tagħha din - apparti t-trapass taż-żmien – hu li qed joħloq inkonvenjent kullimkien, kemm għar-riżorsi tagħna, kemm għall-pubbliku inġenerali u anke fil-Qorti din is-sitwazzjoni se tispiċċa ddur favurih għax il-Qorti tara t-trapass taż-żmien, isiru kawżi kostituzzjonali fuq fair hearing għax għandek id-dewmien taż-żmien, jibda jinsa ċerti affarijiet bħala provi, il-pulizija jinbidlu jew jispiċċaw mill-Korp u fl-aħħar mill-aħħar il-każ tispiċċa toqtlu. 

ONOR. RANDOLPH DE BATTISTA: Illum ingħalqet il-konsultazzjoni dwar ir-rinviji fil-Qrati, jiġifieri hopefully naslu għal tibdil ukoll. 

ONOR. DAVID AGIUS: Hekk hu. Waħda mill-affarijiet pożittivi li jien nara fil-Korp hija meta fil-lokalitajiet qed ikun hemm il-community police. Nassumi li jsir xi training għall-pulizija li mhumiex fid-Drugs Squad? Pulizija li qiegħed fit-triq jagħmel xogħlu bħala community police jingħata training dwar droga jew kif jista’ jxomm ċerti tipi ta’ każijiet jew inkella dwar xiex għandu joqgħod attent? Hemm taħriġ għall-pulizija li mhumiex fl-iskwadra? 

IĊ-CHAIRPERSON: Jekk tippermettili din se norbotha ma’ xi ħaġa oħra. Meta inti tidentifika nies jew isir transfer għalihom biex imorru d-Drugs Squad, kif jiġu identifikati min-naħa tal-Korp? Kif inhi l-istruttura ta’ karriera ta’ pulizija li jinteressa ruħu li jsir espert f’dan il-qasam? X’inhuma l-kwalitajiet li wieħed irid ikollu? Qed nistaqsiha din il-mistoqsija - apparti li nixtieq nirringrazzjak tal-informazzjoni kollha li qed tagħtina għan-naħa tal-Gvern - biex min hu interessat, anke bħala karriera, xi tkunu qegħdin tfittxu? Min huma n-nies idoneji li meta għedt li jkun hemm ċerta attrition, dak li jkun jibda f’din il-karriera, imbagħad peress li kawża ddum jinbidlu n-nies. Aħna nixtiequ li min hu espert, in-knowledge management jibqa’ hemmhekk u allura min huma, mill-esperjenza ta’ sentejn f’dan is-settur li qed tmexxi, l-aktar nies idoneji fil-Korp li jkunu jistgħu jaħdmu f’din l-iskadwra? 

IS-SUR KEITH ARNAUD: Għall-ewwel mistoqsija, apparti t-training li kull rekluta jirċievi meta jidħol fil-Korp, hemm ukoll l-in-service. L-in-service bl-amment ma nafx ngħidlek għax mhux jien nieħu ħsiebu, però jingħata lil kull uffiċjal tal-Pulizija, żgur li sar-rank ta’ surġent. Qegħdin nitkellmu kuntistabbli u surġent li jolqtu lill-community police f’diversi suġġetti, fosthom id-droga. Jingħataw lectures l-akkademja fuq l-in-service li huwa refresher course peress li l-basic inkunu għallimnihulhom l-akkademja matul dawk is-sitt xhur ta’ taħriġ li jagħmlu. Però jimmerita li jkun hemm ir-refresher għax jekk ma tkunx il-linja tiegħek tibda tinsa ċerti affarijiet jew ma tkunx daqshekk familjari magħhom. U allura jsir l-in-service training fuq diversi suġġetti, kemm in view tat-techniques, kemm dwar l-intelligence gathering, kemm fuq id-drogi nfushom, u kemm kif tittratta ma’ vittmi ta’ att kriminali. Ma nafx kull kemm isir imma hemm anke fuq fire arms handling. Jiġifieri hemm diversi suġġetti li jkopri l-in-service. 

Fuq horizontal movements ftit taż-żmien ilu l-Korp għamel sistema fejn kull min ikun jixtieq li jiċċaqlaq minn post, every now and then, skont il-vacancies tal-iskwadra, joħorġu call for applications għall-horizontal movements … 

IĊ-CHAIRPERSON: Jiġifieri tiġi mill-individwu li juri l-interess u mhux tagħmlu intom scouting għan-nies. 

IS-SUR KEITH ARNAUD: Meta r-rekluta joħroġ mill-akkademja, u jien personalment naqbel magħha mija fil-mija għax ħdimt 13-il sena sħaħ fid-distrett, u naf kemm titgħallem hemmhekk, li tilbes l-uniformi u tħabbat wiċċek ma’ diversi sitwazzjonijiet  tagħmlek kunfidenti fl-uniformi, u tibda tifhem kif jaħsbuha n-nies, eċċ., trid tagħmel tliet snin fid-distrett. Mill-akkademja jrid jagħmel tliet snin fid-distrett. Imbagħad minn hemm ‘il quddiem kull opportunità li jkun hemm jista’ japplika għaliha. Every now and then, skont il-bżonnijiet tal-iskwadra, toħroġ call for applications għal dipartiment jew ieħor, anke għal ċerti distretti. Fil-fatt m’ilux ftaħt għad-Drugs Squad u għall-Homicides Squad għax dejjem ikollok bżonn in-nies. Dawn japplikaw, jinħatar bord tal-għażla li jikkonsisti minn chairperson u tnejn min-nies, u wieħed minnhom ikun mill-HR. 

IĊ-CHAIRPERSON: Dan ikun horizontal? 

IS-SUR KEITH ARNAUD: Iva, għall-horizontal qed nitkellem u mhux għall-promotions. Għandek il-bord li mbagħad jagħmel l-intervista hu tal-individwu u l-bord innifsu jagħti l-marki u jagħmel l-order of merit tal-persuni li qagħdu għall-interview. Fuq jekk nagħmlux scouting jew le, iva ġieli jkun hemm scouting bħalma għamlu lili meta spiċċajt is-CID. Aħna ninkoraġġixxu lin-nies biex japplikaw, però s’hemmhekk nistgħu nagħmlu. Imbagħad dak li jkun se jmur għall-interview u hemmhekk naraw il-persuna kemm verament tkun applikat għax tixtieq tmur hemmhekk jew inkella hux għal xi raġuni jew oħra. Ġieli jkun hemm persuna li tkun applikat biex tiċċaqlaq għax tkun iddejqet fejn qiegħda jew inkella għax ikun jogħġobha dak ix-shift, li lili ma togħġobniex. U allura waqt l-għażla wieħed irid jidħol fid-dettall dwar x’inhi l-intenzjoni ta’ dak li jkun. 

Jien ilni 27 sena fil-Korp u nemmen li taf kemm taf qatt ma taf biżżejjed. Dak li personalment infittex huwa l-will tal-persuna, il-ħeġġa, l-entużjażmu li għandha l-persuna biex taħdem aktar milli l-kapaċità tagħha. Tajjeb li wieħed ikun kapaċi, però nemmen li jekk għandek ir-rieda se tidħol fi skwadra fejn se ssib lil min jgħinek, u se titgħallem, u se titgħallem malajr. L-agħar jekk ma tkunx qed titgħallem u allura bi ftit esperjenza imma b’ħafna rieda u entużjażmu se titgħallem kif tgħallimt jien, u kif tgħallem kulħadd meta jinbidel mis-section fejn ikun. 

ONOR. DAVID AGIUS: Sur Arnaud, irreferejtlek għal żewġ intervisti, bit-tieni waħda tal-Ispettur Mark Anthony Mercieca, fil-Malta Independent. Dan jitkellem - u naħseb ħafna naqblu miegħu – fuq kif għandna liġijiet tajbin f’Malta għax hawnhekk qegħdin fil-Parlament, mill-esperjenza tiegħek f’dawn is-sentejn u mis-sitwazzjoni li qed tara, x’nistgħu ntejbu bħala liġijiet biex ngħinu lilkom fil-ġlieda tagħkom? Hemm xi affarijiet li nistgħu nibdlu jew li nistgħu nagħmlu biex ngħinukom bil-liġijiet ta’ pajjiżna ħalli nsaħħulkom idejkom? 

IS-SUR KEITH ARNAUD: Kif qal is-Sur Mercieca fl-intervista, naħseb li bħala pieni huma tajbin ... 

ONOR. DAVID AGIUS: Biex inwasslu anke sa livelli ogħla ta’ kastig. 

IS-SUR KEITH ARNAUD: Eżatt, piena ta’ priġunerija. Jekk m’inix sejjer żball tagħna huma mill-ogħla pieni fl-Ewropa ... 

ONOR. DAVID AGIUS: Apparti l-pieni. 

IS-SUR KEITH ARNAUD: Naħseb huwa importanti ħafna li l-proċedura tkun espedita u l-każ jinqata’ malajr. Jien kważi kważi nippreferi minflok bniedem jeħel 30 sena ħabs, jeħel 10 snin jew 12-il sena imma l-każ jinqata’ f’sena għax minflok idum għaxar snin ikaxkar il-każ, f’temp ta’ sena tkun neħħejtu mit-triq u eliminajt dik il-problema. Forsi weħel inqas imma ħlist minnu malajr jekk, ovvjament, jinstab ħati. Naħseb li bħala proċedura huwa importanti li jkollna speditezza. 

ONOR. DAVID AGIUS: Ħa ngħidlek ftit fejn irrid nasal. Ma nafx jekk irridux nagħmlu liġi jew le imma taħseb li jista’ isir xi breathalyser dwar id-droga għal dawk li jkunu ħadu d-droga u jsuqu? Fejn tixtieq li naslu? 

IS-SUR KEITH ARNAUD: Bla dubju naħseb li dan huwa bżonn u l-Korp tal-Pulizija diġà qiegħed jaħdem fuqha. U hemm bżonn li jkun hemm liġi in place. Il-problema hi l-measuring tagħha għax jekk inti xrobt se jikkalkulalek l-ammont ta’ alkoħol fin-nifs u allura malajr tifhem jekk dak ikunx xorob jew le. L-agħar jekk ikollok sustanza ta’ droga li tkun ilha fik xi tliet ġimgħat. Wieħed irid jara però hemm bżonn li jkollna sistema in place bħalma huwa l-breathalyser. 

ONOR. DAVID AGIUS: Jekk xi ħadd ħa d-droga tliet ġimgħat ilu u nagħmlulu breathalyser jinqabad illum? 

IS-SUR KEITH ARNAUD: Se jimmarka imma ovvjament wieħed irid jiddetermina ... 

ONOR. DAVID AGIUS: Imma jekk ħadtha llum stess ma jimmarkax li ħadtha llum stess? 

IS-SUR KEITH ARNAUD: Le, mhux se jagħtik id-data. 

ONOR. DAVID AGIUS: Imma hemm ċerti livelli li wieħed jista’ jsuq jew ma jsuqx meta jkun taħt l-effett tad-droga? 

IS-SUR KEITH ARNAUD: Iva, bl-assistenza ta’ esperti f’dan il-qasam li jistgħu jiddireġuna sew x’ikun il-livell li minnu nnifsu kważi kważi jkollok idea għal kemm il-persuna tkun ilha li ħadet jew għallinqas kemm tkun serena u sound li ssuq. Però naħseb li din hija xi ħaġa li għandha bżonn issir mhux minħabba li issa l-użu tal-kannabis m’għadux reat imma għal kwalunkwe droga oħra. Ġieli nkunu qegħdin nagħmlu surveillance u tibda tistaqsi jekk tintervjenix jew le meta tara lil dak li jkun qiegħed jiġbed linja fuq id-dashboard u mbagħad isuq. U dik ħażina ħafna.

ONOR. DAVID AGIUS: Illum legali jew illegali li tagħmel hekk? 

IS-SUR KEITH ARNAUD: Illegali. 

ONOR. DAVID AGIUS: Allura inti trid twaqqfu hux hekk?  

IS-SUR KEITH ARNAUD: Jien għedt konna surveillance wara bniedem u rajnieh jagħmel din il-manuvra. Issa l-option hija jew tostakola s-sitwazzjoni jew inkella tħallih għaddej. Jiġifieri tidħol f’din id-dilemma. Però, l-użu ta’ kwalunkwe sustanza fil-pubbliku, anke l-kannabis stess, hija illegali. Jiġifieri anke jekk naraw bniedem ipejjep fit-triq dik ma jistax jagħmilha għax inti ma tistax tikkonsma droga f’post pubbliku. Għandek reat taħt il-liġi tal-kannabis. Meta għedt li l-konsum tiegħu m’għadux illegali kont qed nirriferi għall-konsum fid-dar. Anke jekk il-pussess ikun ta’ seba’ grammi, kif kellna każ dan l-aħħar, u dawk is-seba’ grammi jkunu f’ċirkostanzi ta’ traffikar, ressaqna nies sa ftit tal-jiem ilu b’madwar 3.2 grammi kannabis. Ressaqniehom xorta għax iċ-ċirkostanzi kienu ċarissimi li kienu għat-traffikar. Dan inzerta fadallu l-aħħar tliet pakketti imma ressaqnieh xorta mhux imbilli kellu inqas minn seba’ grammi. 

ONOR. DAVINA SAMMUT HILI: Forsi nista’ nantiċipa l-mistoqsija tal-Onor. Agius. L-ewwel nett, m’għandix dubju li inti għamilt xogħlok u ħadt il-passi neċessarji f’dak il-każ. Issa xtaqt inkun naf persuna b’sustanza ġo fiha kemm tibqa’ tindika fid-demm tagħha meta jsiru t-testijiet? 

IS-SUR KEITH ARNAUD: Ma nafx ngħidlek. Ir-raġuni hi li jiddependi kemm ħa u t-tip ta’ sustanza li ħa. Jiddependi wkoll mill-bniedem innifsu. Dan bħax-xorb; jien forsi nieħu tlieta birra u ma jimmarkax man-nifs. Jiddependi s-sitwazzjoni ta’ dak li jkun,  kemm ikun f’siktu, jekk ikunx ħa alkoħol mad-droga għax dik taf tagħmillek varjazzjoni enormi, u jekk ikunx qiegħed fuq xi mediċini għax dawk ukoll se jaffettwawh. Nemmen li hemm ħafna variables li jikkondizzjonaw ir-riżultat u għalhekk għandna bżonn l-esperti magħna f’dan il-qasam biex anke meta wieħed jiġi biex jirregola l-ammonti, il-livell li jkun, ikun wieħed ġust. Għandhom isiru t-testijiet kemm jista’ jkun malajr biex ikun hemm aktar kontrolli fit-toroq. U min-naħa l-oħra ma rridux naqbżu l-line u nispiċċaw b’sitwazzjoni li nressqu n-nies il-Qorti għalxejn. 

IĊ-CHAIRPERSON: Naħseb li Dr  Anna Maria Vella tkun tista’ tispjegalna aħjar fuq dan is-suġġett. L-Onor. Graziella Galea. 

ONOR. GRAZIELLA GALEA: Jekk persuna tikkonsma d-droga tliet ġimgħat, erba’ ġimgħat ilu, u tagħmel it-test u jimmarka li għad għandha d-droga fiha, hemm xi livell sakemm din il-persuna tista’ ssuq? Jekk immarka ftit tista’ ssuq jew le? Jew m’hemmx livell eżatt sakemm persuna hija permessa li ssuq minkejja li tkun ikkonsmat id-droga tliet ġimgħat ilu? 
IS-SUR KEITH ARNAUD: Il-livell għadu mhux stabbilit, u personalment għadni ma nafx eżatt x’għandu jkun il-livell, però għandu jkun bħalma għandna fuq l-alkoħol. L-alkoħol huwa 35 milligrams fin-nifs minn 100 u ġieli kellna nies li sabulhom 30 milligrams u ma setgħux jieħdu passi kontriehom. Fid-droga se jkun hemm l-istess, jekk tilħaq livell, ngħidu aħna 50, u timmarka 30 jew 40, dak mhux illegali u allura ma tistax tressqu. 

ONOR. GRAZIELLA GALEA: Diġà jeżistu livelli stabbiliti jew għad iridu jiġu stabbiliti? 

IS-SUR KEITH ARNAUD: Le, mhux li naf bihom jien. Li jagħmlu s’issa hu li meta jkun hemm suspett fuq bniedem li jkun involut f’reat, hemmhekk issir inkjesta u nieħdu testijiet tad-demm. Imbagħad jitla’ l-espert tal-Qorti u jispjega l-livell kemm kien, eċċ. għax ikunu ħadulu d-demm. Imma dawk isiru fl-inkjesta u mhux b’xi equipment partikolari. 

ONOR. GRAZIELLA GALEA: Bħal fil-każ tal-alkoħol, s’issa għad m’hemmx …  

IS-SUR KEITH ARNAUD: Le, għad m’hemmx. Għallinqas jien ma nafx biha.  

ONOR. GRAZIELLA GALEA: Forsi tkun tista’ tiġi kkonsidrata min-naħa tagħkom. 

IS-SUR KEITH ARNAUD: Hekk hu. U fil-fatt qed isir dak ix-xogħol min-naħa tal-Korp biex naslu għal dik id-direzzjoni. 

ONOR. DAVID AGIUS: L-aħħar ftit mistoqsijiet. L-ewwel nett nerġa’ nirringrazzjak  għal mitt darba għax dawn il-mistoqsijiet kienu ilhom f’moħħi u ridt nagħmilhom. X’inhi r-relazzjoni bejn l-iskwadra u l-Unjoni Ewropea jew ma’ pajjiżi oħra, inkluż l-Amerika? Qed insemmi l-Unjoni Ewropea għax hija aktar viċin tagħna imma naf li l-Amerika tgħin ukoll. X’inhi r-relazzjoni? Hija tajba jew hemm bżonn li nsaħħuha aktar? X’irridu nagħmlu? 

IS-SUR KEITH ARNAUD: Hija tajba ħafna. Hija ta’ għajnuna assoluta għall-Pulizija Maltija. 

ONOR. DAVID AGIUS: Fl-intelligence u fit-training? 

IS-SUR KEITH ARNAUD: F’kollox. Jekk huwa training għandna diversi courses li jagħtuna s-CEPOL u l-EUROPOL min-naħa tal-Unjoni Ewropea. Għandna l-Amerikani li jgħinuna ħafna kemm fuq courses kif ukoll fuq intelligence. Fejn nistgħu nagħtu kontribut nagħtuh ukoll għax dawn il-kilos ta’ droga li jinqabdu in transit minn Malta jkunu ta’ għajnuna f’dak li għandu x’jaqsam mat-transnational organised crime. Jiġifieri r-relazzjoni hija tajba, anke f’dak li għandu x’jaqsam mas-sapport fuq operations u naħseb li allaħares m’hemmx dan it-tip ta’ network ma’ din il-komunità għax kieku bħalma l-iskwadra tad-droga taħdem waħedha tfalli, Malta waħedha, għandek kemm għandek nies, xorta waħda nfallu mingħajr kooperazzjoni inernazzjonali. 

ONOR. DAVID AGIUS: Ħalli nispjegalek l-inkwiet li għandi f’moħħi. Jekk f’Malta se jkollna dawn il-postijiet li tista’ tmur fihom tixtri l-kannabis u tidħol persuna tieħu d-droga u mbagħad ħarġet barra u ssuq biex tmur id-dar jew x’imkien ieħor. Qiegħed nifhem li dawn l-areas se jkunu sorveljati min-naħa tagħkom. Inti ma tafx dak li jkun x’ħa u ma ħax, ma tafx id-droga jekk hijiex tajba jew le, jew x’livelli fiha. Allura x’se tagħmel il-Pulizija? 

ONOR. DAVINA SAMMUT HILI: Jekk ma jimpurtax tista’ terġa’ tirrepeti l-mistoqsija għax ma qbadtx eżatt x’inhi? 

ONOR. DAVID AGIUS: Bil-liġi l-ġdida se jkollna postijiet fejn in-nies jistgħu jmorru u jieħdu l-kannabis ... 

IS-SUR KEITH ARNAUD: Jixtru. 

ONOR. DAVINA SAMMUT HILI: Ma tistax tikkonsmah fuq il-post. 

ONOR. DAVID AGIUS: Xtrajtha u se teħodha miegħek biex tikkonsmaha d-dar jew x’imkien ieħor jew imur biex jagħtiha lil ħaddieħor. Allura se jkollna sitwazzjoni li min mar f’dan il-post issa se jkun bit-timbru? Pereżempju, daħal David Agius hemm ġew, allura se tgħid li dan huwa user? Għalikom dak mhux timbru? Staqsewni din il-mistoqsija u ma kontx naf inweġibhom. Forsi tfehemni. Nista’ immur hemmhekk għax għandi kull dritt li mmur, imma l-Pulizija jew xi ħadd se jkollu l-cameras fuq dawn in-nies u allura se jiġu ttimbrati? 

IS-SUR KEITH ARNAUD: Assolutament le. Bħalma mhuwiex ittimbrat kwalunkwe bniedem li jinqabad b’pussess ta’ kannabis għalih personali, fejn addirittura l-Pulizija lanqas għandha dritt tistaqsih minn fejn ikun ġabha. Allaħares nagħmlu hekk mal-klabbs. Dawn qegħdin hemmhekk apposta u l-għan tagħhom hu biex isir aktar użu responsabbli tal-kannabis. It-tkabbir tal-kannabis minn dawn il-clubs se jkun regolat mill-Awtorità nnifisha u hi stess se tkun qiegħda tassigura li l-prodott tal-kannabis li se jinbiegħ lill-membri tagħha jkun prodott tajjeb u mhux bħall-imbarazz li ġieli nsibu fit-triq! Fil-fatt xi kultant bl-affarijiet li jħalltu magħha timmeravilja ruħek kif bniedem jibqa’ ħaj meta jikkonsma dik it-tip ta’ kannabis mill-black market! U allura l-clubs għandhom iservu sabiex persuna, jekk għallinqas għandha l-vizzju tal-kannabis, tikkonsma kannabis li tkun monitored u ta’ kwalità tajba. 

Issa ma jistax jikkonsmah fil-klabb innifsu. Meta se jingħata l-kannabis din se tkun issiġillata b’tali mod li jekk aħna nwaqqfuh fit-triq għax ikun qed isir xi road check, u nsibulu l-kannabis inkunu nafu li dan xtraha mill-klabb. U aktar u aktar m’għandniex għalfejn nistaqsuh fuqha. Imbagħad il-konsum tagħha jsir fid-dar skont kif hemm fil-liġi. Min-naħa tagħna allaħares ikun hekk. Żgur li mhux l-iskop tal-iskwadra kontra d-droga u kwalunkwe section tal-Pulizija li noqogħdu wara dawn il-users. Qatt mhu se jkun hemm dak it-tip ta’ azzjoni.  

ONOR. DAVID AGIUS: Mela t-tifla tiegħi daħlet tixtri l-kannabis minn xi klabb u minflok ġiet id-dar teħodha għax id-dar hemm missierha li huwa naqra iebes, marret teħodha xi mkien ieħor. Dik illegali hux hekk? 

IS-SUR KEITH ARNAUD: Jekk hija over 18 u marret għand ħabiba tagħha u kienu ġod-dar ġewwa, dik mhijiex illegali. 

ONOR. DAVID AGIUS: Qagħdu barra f’karozza.

IS-SUR KEITH ARNAUD: Le, barra ma tistax tpejjipha. Dak huwa reat. 

ONOR. DAVID AGIUS: Avolja xtrajtha minn dawn il-klabbs? 

IS-SUR KEITH ARNAUD: Iva, ma tistax skont il-liġi. 
ONOR. DAVID AGIUS: Sur Arnaud, prosit tax-xogħol kollu li qegħdin twettqu. Nixtieq minn qalbi nagħtikom l-appoġġ kollu li tistgħu timmaġinaw li nistgħu nagħtukom. Dan il-Kumitat, jekk nistgħu b’xi mod ngħinukom b’liġi jew b’xi ħaġa oħra, I’m all for it ma’ sħabi. U naħseb li għandna bżonn nisimgħu aktar il-vuċi tagħkom fis-soċjetà Maltija għax tiċċaraw ħafna mill-mistoqsijiet li jkollna bħala ġenituri u anke bħala żagħżagħ. Irid ikollna fiduċja f’nies bħalek u bħat-tim tiegħek f’dan il-qasam. 

IS-SUR KEITH ARNAUD: Forsi tajjeb li l-pubbliku hemm barra jkun jaf li l- importazzjoni tal-kannabis jew ta’ kwalunkwe sustanza oħra għadha illegali. Sfortunatament qed naħbtu ma’ ħafna każijiet għax in-nies hemm barra ħadu l-impressjoni li għax sa seba’ grammi mhux illegali issa jistgħu jimportawha huma stess id-droga. U hemmhekk qed jiżbaljaw. Ġieli ressaqna nies il-Qorti għax jimportaw il-kannabis huma stess minn barra. Isibu minn fejn jixtru online u jimportawha. Imbagħad tinqabad id-Dwana u dik hija illegali. Hemm naqra misconception hemm barra dwar il-kannabis. L-importazzjoni baqgħet illegali. Naħbtu ma’ diversi instances oħrajn dwar prodotti li qegħdin jinbiegħu fis-suq. Sfortunatament hemm min qed jabbuża bħal f’kull ħaġa oħra, u aħna nieħdu azzjoni fejn nistgħu biex nikkontrollaw li jbigħu prodotti kif suppost. Qegħdin naħdmu wkoll fuq il-labelling flimkien mal-Health u nagħmlu inspections biex inwaqqfuha din il-ħaġa. 

ONOR. DAVID AGIIUS: Għax hemm minnhom li jintużaw medikament ukoll. 

IS-SUR KEITH ARNAUD: Le. 

ONOR. DAVID AGIUS: Recreational qed ngħidu. 

IS-SUR KEITH ARNAUD: Recreational. Jaf ikunu prerolled joints li huma illegali. Hemm barra jew hemm misconception jew inkella abbuż mis-sitwazzjoni. Naħseb irridu aktar awareness tas-sitwazzojni. Jien tkellimt ma’ esperti, anke meta jbigħulek prodotti tal-ikel bħalma huma cookies, jien informat li dawn jagħmlu aktar ħsara mill-joint innifsu għax meta jkun imħallat bil-kannabis, jiġi bl-edibles miegħu, jaf joffri aktar health hazards ...

ONOR. DAVID AGIUS: Dan xogħolkom bħala Pulizija jew inkella bħala Health?  

IS-SUR KEITH ARNAUD: Kif għedtlek fil-bidu aħna ma’ kollox immissu. Però nagħmlu joint inspections anke mal-Health biex dawn il-ħwienet li jbigħu dawn it-tip ta’ prodotti niġbruhom mis-suq u nieħdu azzjoni kontra l-individwu. Naħseb awareness f’dan is-sens trid tkun, u ċjoè li l-importazzjoni hija illegali u li jkun hawn aktar infurzar fuq x’jinbigħ fil-ħwienet, speċjalment f’dak li għandu x‘jaqsam ma’ health hazards ta’ dawn it-tip ta’ prodotti. U aktar milli Pulizija naħseb li min-naħa tal-Health jistgħu jagħtuna aktar direzzjoni dwarha. Din mhijiex issue ta’ traffikar imma hija issue ta’ health hazards minn persuna sforz l-injoranza li jkollha għax ma tkunx taf li qed tikkonsma prodott li qed tagħmlilha ħafna ħsara fuq ġisimha. U dan m’għandux ikun. 

IĊ-CHAIRPERSON: Hawn aktar mistoqsijiet?

ONOR. DAVINA SAMMUT HILI: Naħseb li staqsejnieh biżżejjed. 

IS-SUR KEITH ARNAUD: Fl-investigazzjoni għandi ħafna esperjenza imma fuq droga ilni biss sentejn. Il-basics tal-investigazzjonijiet huma dawk li huma, u jibqgħu l-istess, però id-dinja tad-droga għadni qed nitgħallem minn sħabi. Nispera li kont ta’ għajnuna u rrispondejt mill-aħjar li stajt. 

IĊ-CHAIRPERSON: Nixtieq ngħaddi l-prosit tiegħi lilek, anke f’isem il-Kumitat kollu, għax inti persuna verament ippreparata u tpoġġi lill-Korp tal-Pulizija fl-ogħla livelli. Aħna serraħna ħafna rasna bix-xogħol kollu li qegħdin tagħmlu. Nirringrazzjak minn qalbi tal-ħidma tiegħek u, kif qal l-Onor. Agius, jekk nistgħu nkunu ta’ servizz min-naħa tal-Kumitat, il-bieb dejjem miftuħ sabiex nikkollaboraw magħkom. Nirringrazzjak. 

Issa nistieden lir-rappreżentanti tal-Aġenzija Sedqa u magħna għandna lil Dr Anna Maria Vella, Clinical Chairperson, is-Sur Mike Orland, Community Services Manager u s-Sur Charles Scerri, Operations Director mill-Aġenzija Sedqa. Nixtieq nirringrazzjakom talli qgħadtu tisimgħu l-preżentazzjoni li naħseb għalikom ma kien xejn ġdid minħabba l-kontenut u min-naħa tagħna nixtiequ nisimgħu dak li għandkom tgħidulna f’dan ir-rigward. 
IS-SUR CHARLES SCERRI (Operations Director, Aġenzija Sedqa): L-ewwel nett nirringrazzjakom ta’ din l-istedina fuq is-suġġett tan-National Drug Policy 2023/2033. Aħna l-aġenzija nazzjonali li tittratta l-addictions. Fi ħdanha Sedqa toffri servizzi li huma purament tas-Sedqa imma toffri wkoll servizzi oħrajn bħalma huma s-servizzi li toffri Dr Vella, li joffru servizzi nazzjonali li minnhom ma tibbenifikax Sedqa biss imma anke l-organizzazzjonijiet l-oħra li jsegwu nies bi problemi ta’ sustanzi, fosthom il-Caritas u l-OASI. 

Għandna l-in-patient detoxificaiton unit u l-outpatients magħruf aktar bħala d-Detox Centre ta’ Gwardamanġa, fejn hemmhekk tista’ tgħid li tgħix Dr Vella. Bħala aġenzija nazzjonali għamilna ħafna investiment u naħseb li we are the leading agency f’dak li għandu x’jaqsam mal-prevenzjoni għax għalina huwa importanti ħafna, speċjalment fil-kuntest li qed ngħixu fih illum. Li nedukaw lit-tfal minn età żgħira huwa kruċjali biex kemm jista’ jkun nevitaw li jew jidħlu fid-dinja tad-droga jew li għallinqas we delay the onset li jiżviluppaw addiction. Ovvjament għandna l-care services li jmexxi s-Sur Orland, fejn apparti r-residential rehab centres, għandna ċ-ċentru tagħna ta’ Santa Marija, fejn persuna tista’ tirċievi l-għajnuna filwaqt li tkompli bir-rutina tal-ħajja tagħha fil-komunità. Meta ngħidu programm ta’ droga, mhux neċessarjament li wieħed jingħalaq għal sena u xahrejn, fil-każ tagħna sena u xahrejn li huwa l-itwal programm residenzjali f’Malta, imma jista’ jieħu l-għajnuna waqt li qed ikompli jgħix il-ħajja tiegħu.   

Ħa ngħaddi ftit għall-action points tal-policy u mbagħad inħalli f’idejn f’idejn il-kollegi tiegħi sabiex ikomplu jelaboraw. L-ewwel nett we acknowledge li kellna bżonn dokument bħal dan għax nemmnu li jgħaqqad u jikkoordina aħjar l-isforzi li jsiru fuq livell lokali, mhux fl-aġenziji biss li jaħdmu f‘dan il-qasam u allura aħna, OASI u Caritas, imma anke bħala Pulizija u Education. Jiġifieri tajjeb li jkollna qafas regolatorju aġġornat. Jekk se mmorru fuq id-dokument innifsu, bi pjaċir we acknowledge li fejn tissemma l-ġustizzja, qed jiġi propost li jkun hemm injection ta’ aktar professjonisti mill-qasam psikoloġiku u soċjali. U dan għaliex aħna nemmnu li meta persuna misset għall-ewwel darba mal-ġustizzja minħabba l-issue tad-droga jaf ikun dak il-punt fejn inti tippikkja l-persuna għall-għajnuna, dejjem fil-kuntest li kif nisħqu aħna, il-persuna ma tiġix sfurzata li tirċievi l-għajnuna għar-raġuni li jekk persuna mhijiex konvinta li tirċievi l-għajnuna, inti tkun qiegħed taħli r-riżorsi tagħna u possibbilment postijiet għal min verament għandu bżonn dik l-għajnuna. 

Pereżempju, f’action 8 jissemma l-introduzzjoni ta’ random drug testing for all drivers of vehicles with a zero tolerance for any illicit drugs. Il-feedback li tajna aħna bħala aġenzija kien li rridu mmorru lil hinn minn din il-miżura u mhux nagħmlu enfasi biss fuq illicit drugs. Nafu li llum il-ġurnata l-kannabis u l-alkoħol jista’ ikollhom l-istess effett devastanti jekk xi ħadd jikkonsmahom u mbagħad imur biex isuq. Għalhekk aħna tajna l-feedback tagħna f’dan ir-rigward. F’action 15 tissemma li għandu jkun hemm l-introduzzjoni ta’ psycho-educational sessions ġewwa l-ħabs. Aħna tajna l-feedback li bħala Sedqa dawk is-sessions diġà qegħdin noffruhom. Forsi s-Sur Orland jista’ jelabora ftit aktar fuq il-mod ta’ kif qiegħda ssir il-koordinazzjoni mal-ħabs. 

IS-SUR MIKE ORLAND (Community Services Manager): Bħala Sedqa naħdmu ħafna mal-ħabs, bħalma jagħmlu l-aġenziji l-oħra. Inbdew gruppi għan-nies li qegħdin hemmhekk. Ovvjament nifhmu li mhux kull persuna hija idonea biex tagħmel programm residenzjali. Is-Sedqa tpoġġi fuq il-Prison Addictions Rehabilitation Management Board u minn hemmhekk jintgħażlu ċerti priġunieri li jkunu jistgħu jibbenefikaw minn programmi residenzjali. Nieħdu ammont ta’ residenti fil-programm tagħna minn ġewwa l-ħabs. Ovvjament dan isir b’koordinazzjoni ma’ dan il-bord u l-awtoritajiet tal-ħabs. Imma hemm nies oħrajn li jew mhumiex interessati jew li nkella jistgħu jibbenefikaw minn din it-tip ta’ għajnuna għax iħossu li l-livell tagħhom ... 

Forsi fi programm f’sena jidħlulek 50 jew 60 ruħ għax dawn ovvjament iridu jagħmlu sena u xahrejn fih. Jiġifieri m’għandekx sodod bl-addoċċ. Imma fuq livell ta’ komunità nkunu qegħdin naraw 1,100 ruħ jew 1,200 ruħ matul is-sena li jiġu għall-għajnuna u allura għandek numru konsiderevoli ta’ nies li l-għajnuna li jirċievu mhijiex biss li tmur u tagħmel programm residenzjali. B’dak il-mod aħna, b’dawn il-psycho-educational groups, jirnexxilna nolqtu ħafna nies li forsi ma jqisux ruħhom li għandhom bżonn jidħlu f’dawn il-programmi residenzjali. 

IS-SUR CHARLES SCERRI: Ħalli nkompli fuq il-feedback li tat l-Aġenzija Sedqa. F’action 20 jingħad li għandu jkun hemm sforzi fi ħdan is-servizzi fil-komunità biex jingħata aktar servizz minn hemmhekk. Il-pożizzjoni tagħna hi li naqblu ma’ dan imma ejjew ma ninsewx li fl-istruttura tagħna bħala FSWS diġà teżisti l-Agency for Community and Therapeutic Services, li min-naħa tagħhom meta jiltaqgħu ma’ każ relatat ma’ addiction, jirreferu magħna biex aħna noffru l-għajnuna neċessarja. Dan qed ngħidu għax fil-kuntest li rather milli jkollok l-expertise li qed jinqasam fis-servizzi fil-komunità, aħna dejjem nippreferu li jkollok a centralised specialised service li permezz tiegħu, l-ewwel nett, għandek backup ta’ kollegi u għandek niċċa ta’ expertise, li jekk se tifrixha fi ħdan il-komunitajiet se tintilef għax se jkollok persuna jew tnejn kull fejn hemm community service. U allura mhux neċessarjament se tisfrutta l-potenzjal kollu li għandna aħna f’Santa Venera sabiex inkunu nistgħu naraw dawn l-1,100 jew l-1,200 klijent fis-sena on average li naraw dejjem. 

Ovvjament għamilna aċċenn ukoll li lil hinn miċ-Ċentru tal-Ibwar li joffru l-Caritas, u li huwa bbażat fuq residential programme, hemm il-Youth Services tagħna tad-Direttorat tal-Kura Alternattiva, li joffri ħafna servizzi liż-żgħażagħ. Is-servizzi tagħna bħala Sedqa huma bbażati minn 18-il sena ‘l fuq, però l-Youth Services tad-Direttorat għall-Kura Alternattiva jaraw żgħażagħ anke bi problemi ta’ addictions, imma mhux biss għax ikunu qegħdin jaħdmu id f’id magħna meta jkollhom bżonn expertise aktar speċifika fuq sustanzi. U allura we acknowledged li hemm il-Youth Services tal-Fondazzjoni wkoll. 

F’dak li għandu x’jaqsam mad-demand reduction, bħala prevenzjoni, Sedqa temmen li that’s the way to go. Fil-bidu kien jeżisti l-programm tat-tfal 3 li jiġi offrut fil-livell primarju fl-iskejjel fil-Year 3. Kien jiġi offrut fl-iskejjel tal-Gvern, tal-Knisja u dawk Indipendenti. Aħna rajna li dak l-isforz ma kienx biżżejjed u minn hemmhekk frixna l-programmi li nagħtu fl-iskejjel għall-Year 3, Year 5, u Year 8, plus li kellna wkoll domanda qawwija u llum qegħdin noffruh ukoll lill-Università u l-MCAST. Illum il-ġurnata l-MCAST immorru on site u nintervjenu maż-żgħażagħ. L-Università saħansitra talbuna għajnuna għax kellhom issue kemm bl-istudenti u anke bil-lecturers. Talbuna huma stess. Meta jkun hemm il-Freshers’ Week, u meta jkun hemm il-gradwazzjoni jkun hemm ħafna instances relatati mhux biss mas-sustanzi imma anke mal-alkoħol, u aħna nipprovaw inqajmu awareness kemm jista’ jkun, kif ukoll bħala prevenzjoni lil hinn miż-żgħażagħ u mit-tfal, noffru l-programm Safe. Dan noffruh fil-work places on demand kif jitolbuna l-employers, u magħhom nagħmlu a substance misuse policy on the work place, fejn ngħinuhom ifasslu dik il-policy u possibbilment anke bħala employment retention, jekk il-post tax-xogħol ikollu dik il-policy. 

Pereżempju, l-Armata m’għandhomx dik il-policy, jiġifieri jekk se jaqbdu lil xi ħadd li jagħmel użu minn sustanza illeċita se jaqbdu u jkeċċuh. Però, għandek ħafna kumpaniji jew entitajiet pubbliċi u privati li jgħidulna li jafu li t-tali persuna għaddejja minn diffikultà, li qed tagħmel użu minn sustanzi illeċiti, u allura jgħidulna biex niffirmaw kuntratt mal-istess persuna biex tirċievi l-għajnuna tagħna u aħna mbagħad nirrapportaw lura lill-employer bil-permess tal-individwu biex ngħinuh. U fl-aħħar mill-aħħar isalva l-post tax-xogħol tiegħu. Dak huwa servizz li nagħmlu aħna wkoll u throughout id-dokument aħna bqajna nisħqu li l-prevenzjoni hija essenzjali biex inkomplu naħdmu. 

Ta’ min isemmi punt li huwa ħafna għal qalbna; meta tidħol il-prevention u meta jidħol is-servizz ta’ kura tagħna, importanti li nifhmu li aħna waħedna ma nistgħux naraw ir-riżultat malajr, jiġifieri l-myth li tirbaħ il-ġlieda kontra d-droga. Il-ġlieda kontra d-droga ma tista’ tirbaħha qatt. L-addictions jiżviluppaw, jiġifieri aktar milli tirbaħ il-ġlieda kontra d-droga, dejjem trid tiżviluppa l-għodda biex il-professjonisti jkomplu l-battalja tagħhom u qatt ma jkunu minn taħt, rather milli jirbħu l-battalja. Dik dejjem. Fl-istess ħin għandna bżonn fuq livell nazzjonali qafas aħjar ta’ regolamentazzjoni. Pereżempju, jien immur fl-iskejjel u għandna l-programm tal-football nurseries li jismu “Rush Programme”. X’nagħmlu hemmhekk? 

F’dan il-programm partikolari tal-football nurseries immorru b’nies li qegħdin jagħmlu l-programm ta’ rehab bħalissa jagħmlu logħba friendly mal-Under 17 ta’ dak il-lokal. Wara mbagħad ikun hemm testimonjanza minn dak ir-resident dwar l-esperjenza tiegħu vis-à-vis il-ħajja tiegħu mal-addiction. Imma ma niqfux hemm lanqas. Ma rridux nagħtu l-impressjoni li it’s okay għax imbagħad tidħol fil-programm u tirċievi l-għajnuna u qisu qatt ma kien xejn. Nieħdu magħna wkoll testimonjanza ta’ xi ħadd, pereżempju, figura sportiva bħalma huwa Carmel Busuttil, li b’ħafna sagrifiċċji u mingħajr qatt ma mess sustanzi, u b’ħafna reżiljenza min-naħa tiegħu, irnexxielu jakkwista riżultati sportivi pożittivi. U b’hekk inkunu qegħdin nuru ż-żewġ naħat tal-ispectrum. 

Hemm xi ħaġa li lilna ddejjaqna. F’ċerti pajjiżi daħlu liġi proprju fuq hekk. Mela aħna mmorru nagħmlu dawn il-programmi fin-nurseries, li hija xi ħaġa tajba, imma fil-verità l-ġenituri li jmorru jaraw lit-tfal tagħhom jagħmlu t-training, sakemm qegħdin jistennew x’se jagħmlu? U mal-perimeter fejn it-tfal ikunu qed jagħmlu t-training tagħhom, u fejn suppost inti qed tippromwovi healthy alternatives, tara lil dawn il-ġenituri jikkonsmaw l-alkoħol! F’ċerti pajjiżi dik mhijiex permessa. Pereżempju, it-tim nazzjonali tal-futbol tagħna taralu reklam taċ-Cisk fuq il-flokk tiegħu. F’ċerti pajjiżi dik ma jistgħux jagħmluha. Is-Sur Orland jista’ jgħidilkom kif darba nzerta qiegħed fuq programm u kien qed jitkellem fuq il-kuntest tal-alkoħol u b’xi mod fuq is-social media ġie interpretat li beda jirreferi għall-festi! U ma ngħidilkomx il-baraxx ta’ tagħir li qala’ u qaluli li issa li għaddiet il-pandemija tal-COVID-19 se noqogħdu naqbdu mal-alkoħol fil-festi!? Meta nagħmlu l-breathalyser u meta nagħmlu r-road blocks ... 

IS-SUR MIKE ORLAND: Dak kien fil-kuntest tal-kultura, li aħna għandna kultura ta’ xorb fil-festi u dakinhar kienet ġiet ħallata ballata fuq dak l-aspett.  

IS-SUR CHARLES SCERRI: Ta’ min ngħidu li dawn huma policies li huma parti mil-liġijiet f’ċerti pajjiżi. Nifhem li forsi f’Malta, anke minħabba ’l hekk imsejħa kultura tagħna, imma l-efforts tagħna mingħajr dan il-qafas ħafna drabi mhux se jkunu biżżejjed. 

IS-SUR MIKE ORLAND: Forsi xi ħaġa li nistgħu nsemmu hija li huma l-liġijiet stess li jistgħu jinfluwenzaw il-kultura bħalma l-kultura tista’ tinfluwenza l-liġijiet. Illum għandna liġijiet dwar il-vjolenza domestika għax il-kultura nbidlet. Għandna liġijiet li jimponu fuqna li rridu nibagħtu t-tfal l-iskola bilfors. Ma kenitx dejjem hekk imma bil-liġi inti ddaħħal kultura. U allura tajna l-importanza lill-edukazzjoni. Dan biex insemmi xi ħaġa newtrali imma hawnhekk fejn irridu nimxu flimkien. Jekk irridu nibdlu l-kultura jrid ikun hemm ftit riskju wkoll, anke meta nkunu qegħdin niktbu liġi biex il-liġi tmexxi lejn kultura differenti. 

DR ANNA MARIA VELLA (Clinical Chairperson ta’ Sedqa): Xi ħaġa li fuq dan id-dokument isemmiha imma aħna xtaqna li tkun diskussa aktar fil-fond hija s-sitwazzjoni li għandna bħalissa ta’ dawk in-nies li jinsabu homeless u li fl-istess ħin għandhom il-problema tad-droga. Bħalissa dawn m’hemmx postijiet fejn jistgħu jmorru. Postijiet bħal Dar Papa Franġisku u Dar Maria Dolores huma full-up. Barra minn hekk tista’ ddum hemmhekk sitt ġimgħat u mbagħad wara sitt ġimgħat tiġi sospiż u għal sitt xhur ma tistax tmur hemmhekk anke jekk tkun homeless. Aħna nafu li dawn il-klijenti meta jsibu ruħhom f’diffikultà jibdew jidħlu Mount Carmel, u jafu x’diska għandhom idoqqu, u qegħdin nintażaw dak is-servizz li huwa sptar, u li mhux suppost qiegħed għalhekk għax suppost għandna dan il-famuż low threshold unit. 

Nitkellmu fuqu imma fl-istess ħin noqogħdu kawti ħafna għax nafu x’jirrikjedi. S’issa żgur li m’hawnx nies imħarrġa biex iqajmu dan is-servizz. Internament aħna qegħdin l-ewwel nipprovaw nindividwaw in-nies għax bħala post dik l-inqas problema. Imma jrid ikollok nies imħarrġa biex kif jiġi xi ħadd iħabbat il-bieb, inti daħħaltu mingħajr ma staqsejt l-ebda mistoqsija, u ħallejtu jorqod il-lejl, u filgħodu jekk ried jibqa’ hemmhekk biex jieħu breakfast u jinħasel ... U jerġa’ jiġi filgħaxija mdamdam, fis-sakra jew whatever, dik hija xi ħaġa li ħafna shelters bdew hekk u mbagħad ma rnexxewx għax in-nies jaqtgħu qalbhom. Jien għandi esperjenza f’kamp ieħor u huwa diffiċli ħafna li tibqa’ taħdem ma’ dawn in-nies. 

Aħna qegħdin ninkoraġġixxu kemm jista’ jkun din il-ħaġa biex inneħħu l-piż minn fuq sptar li mhuwiex qiegħed għal dawn l-affarijiet. L-Isptar Monte Carmeli suppost jieħu biss dawk in-nies li għandhom dual diagnosis, jiġifieri li għandhom problema ta’ droga u problema ta’ saħħa mentali. Dan l-isptar m’għandux jiġi ntażat b’nies li għandhom ir-revolving door syndrome, fejn nidħol hemmhekk, nistrieħ erbat ijiem u mbagħad noħroġ, nerġa’ nidħol u nerġa’ noħroġ għax jekk bħala nurse, tabib, psikjatra jew social worker tipprova tissettilja l-pazjenti li għandna, dawn se jkomplu ma jgħinux is-sitwazzjoni ta’ dawk il-pazjenti li diġà għandek hemmhekk. 

IS-SUR CHARLES SCERRI: Punt ieħor li jissemma fil-policy huwa l-introduzzjoni ta’ an Intensive Addiction Treatment Unit. Il-feedback li tajna f’dan ir-rigward huwa li diġà jeżisti l-Inpatient Unit tagħna li huwa servizz nazzjonali, u aktar milli nerġgħu mmorru biex ikollna setting bħal dan fi sptar mentali bħalma qed jiġi propost, nippreferu li kieku jkun hemm aktar investiment għax tul is-snin kien hemm drive biex dawn joħorġu mill-kuntest ta’ sptar ta’ saħħa mentali u minflok ninvestu aktar f’dak li diġà għandna għax kważi kważi qed immorru lura milli ‘l quddiem. 

IĊ-CHAIRPERSON: Nirringrazzjakom tal-feedback tagħkom. Hawn rimarki jew mistoqsijiet? L-Onor. Davina Sammut Hili. 

ONOR. DAVINA SAMMUT HILI: L-ewwel staqsejt lis-Supretendent Arnaud dwar kemm il-konsum tad-droga jibqa’ fis-sistema tal-bniedem. Semmejt ukoll il-ħidma li tagħmlu man-nurseries sportivi, eċċ. Bħala komunità inġenerali, bħala kunsilli lokali, kif tinvolvuhom f’dan il-qasam? Naħseb li l-kunsilli lokali huma sors importanti li tistgħu taħdmu id f’id flimkien magħhom biex twasslu l-messaġġ tagħkom. 

DR ANNA MARIA VELLA: Fuq dan il-punt nixtieq ngħid li bħalissa, bħala FSWS, Doctors for Road Safety u l-Mental Health Association tal-psikjatri qed noħorġu policy paper fuq drug driving u road side testing għax hemm konfużjoni sħiħa fuqhom dawn. Ħalli nagħtikom spjegazzjoni qasira. Jekk se nibdew nitkellmu fuq drug driving jew fuq substance driving u alkoħol, hawn Malta l-liġi tispeċifika b’mod ċar ħafna x’għandu jagħmel pulizija jekk jara lil xi ħadd qed isuq mhux tajjeb. U kull sustanza mhijiex tajba jekk m’intix issuq tajjeb. Il-pulizija għandhom il-permess li jagħmlu l-breathalyser minħabba l-alkoħol u nixtieq li jużawhom aktar dawn. Imma mbagħad m’għandhom xejn fuq dak li għandu x’jaqsam ma’ sustanzi oħra. 

Jekk inti qed issuq ħażin u jien bħala pulizija waqqaftek u għamiltlek il-breathalyser u dan ġie normali, ma nista’ nagħmillek xejn aktar. L-unika ħaġa li nista’ nagħmel hi li nitlob lill-maġistrat tal-għassa sabiex tiġi fuq il-post u tagħtini permess biex neħodlu kampjun tal-pipi, jew tad-demm jew tal-bżieq. 

ONOR. DAVID AGIUS: F’dan il-każ qiegħda tirreferi għall-pulizija? 

DR ANNA MARIA VELLA: Iva, għall-pulizija. Il-pulizija jrid iċempel lill-maġistrat tal-għassa, dan imur fuq il-post u jara jekk is-sewwieq huwiex f’sensih jew le u jagħti permess lill-pulizija. Imbagħad irid imur l-isptar u ovvjament se jgħaddi aktar ħin u l-livell tossiku ġos-sewwieq se jkun qiegħed dejjem nieżel. Dan is-suġġett aħna tkellimna fuqu fi żmien meta l-Emeritus Marie Louise Coleiro Preca kienet President ta’ Malta, u konna ħriġna dokument fuq hekk għax ma jagħmilx sens. U kulħadd kien qabel magħna fuq li rridu nbiddlu l-liġi. X’jeżisti bħalissa f’pajjiżi oħra? 

L-Ingliżi għandhom dokument li jgħid eżattament x’inhuma l-cut off points. Fit-triq l-uniku test li tista’ tagħmel huwa t-test tal-bżieq u għal dan it-test hawn kits apposta li kulma trid huwa naqra bżieq. B’dawn il-kits tista’ tiċċekkja għal ħamsa, disa’ sustanzi, kemm trid, u tkun taf jekk din il-persuna, skont il-cut off point li aħna nagħżlu, qabżitx il-limit jew le. Hemmhekk diġà għandek test tajjeb ħafna. Il-liġi hawn Malta dak ma tikkonsidrahx u l-pulizija ma jistax jagħmlu. Barra minn hekk m’għandniex cut off points. U allura li kieku kellna nagħmluh ma kien ifisser xejn.  

ONOR. DAVID AGIUS: Xi tfisser cut off point? 

DR ANNA MARIA VELLA: Cut off point tfisser li jekk sibtu 2 grammi mela qiegħed ‘il fuq mill-ammont stabbilit u jekk sibtu inqas minn 2 grammi ...  

ONOR. DAVID AGIUS: Hawn Malta m’għandniex? 

DR ANNA MARIA VELLA: M’għandniex Malta. 

ONOR. DAVID AGIUS: Trid tkun policy jew liġi? 
DR ANNA MARIA VELLA: Liġi trid tkun.

ONOR. DAVID AGIUS: Imma l-ewwel trid tistabbilixxi policy dwar kemm għandhom ikunu l-livelli. Dan mhuwiex standard Ewropew? 

DR ANNA MARIA VELLA: Imma Malta m’addottajnihiex. 

ONOR. DAVID AGIUS: Nistgħu naraw x’qed jagħmlu pajjiżi oħra? 

DR ANNA MARIA VELLA: Nistgħu naraw x’qed jagħmlu pajjiżi oħra. 

IS-SUR MIKE ORLAND: F’dak li għandu x’jaqsam mal-alkoħol hemm tliet cut off points differenti. Għandek għal min għadu jibda jsuq, għandek għal min isuq vetturi li huma mgħobbija bin-nies u għandek għad-drivers normali. Pereżempju, min isuq vetturi li jkunu mgħobbija bin-nies l-alcohol level tiegħu jrid ikun zero. Min ikun ilu jsuq sena l-alcohol level irid ikun taħt iż-0.2 u għad-drivers l-oħra jrid ikun 0.35. Dak li qegħdin ngħidu aħna hu li taħt dik is-solja jfisser li hemm traċċi ta’ alkoħol fik imma mhumiex għolja biżżejjed biex jinterferixxu fis-sewqan tiegħek.

IS-SUR CHARLES SCERRI: Ejja ma ninsewx li llum in-nies li jiġu għall-għajnuna kważi ħadd minnhom – illum qed nitkellmu fuq polydrug users – ma jiġi jgħidlek li għandu problema ta' alkoħol biss jew problema ta’ cocaine biss. Le. Illum jgħidulek li għandhom problema ta’ alkoħol, ta’ kannabis u ta’ cocaine! Min qed jiġi għall-għajnuna, ħafna drabi qed jiġi b’issues varji. U din se tiġi riflessa wkoll f’xi ħadd li qed isuq, fejn dan mar party u ġibed linja cocaine. Ma naħsibx li mhux se jikkonsma alkoħol għax jaf li wara jrid isuq! 

DR ANNA MARIA VELLA: Apparti li l-problema li hemm hemm barra fejn joint wieħed u anke tnejn huma legali issa. Jiġifieri jekk pejjipt m’għamilt xejn ħażin u allura tista’ ssuq. Però, l-aktar ħaġa għalina li hija inkwetanti hija li meta inti ħadt joint wieħed u linja waħda cocaine, għalkemm inti se tħossok normali, l-effett tagħhom mhux kemm tagħmel one plus one imma trid tikkonsidrahom exponentially, jiġifieri l-effett huwa ħafna aktar qawwi. Illum anke 40 year olds qed naraw numru dejjem jiżdied tagħhom, li dawn ħadu żewġ grokkijiet, pejpu joint u forsi ħadu linja cocaine u ma tgħaddix minn rashom li ma jistgħux isuqu! Bil-livelli Ingliżi inti ma tistax issuq!  

Dan qegħdin nitkellmu fuq saliva testing imma hemm testijiet oħra. Hemm ir-roadside testing li huwa sempliċi ħafna u li kull pulizija jista’ jagħmlu. F’dan it-test inti trid tmiss imnieħrek u tagħlaq għajnejk. Min ikun taħt l-effett ma jkunx jista’ jagħmilha. Jew inkella trid timxi f’linja dritta. Dawn huma affarijiet sempliċi li ma tridx tkun tabib jew professur biex tagħmilhom. Ma tridx xi taħriġ ta’ barra minn hawn biex tgħallem lill-pulizija tat-triq jagħmlu dawn l-affarijiet. Pereżempju, Franza jaħdmu fuq l-istess tema, fejn jagħmlu dawn it-testijiet, jeħdulek is-saliva u jmexxu bih. F’Colorado li ma jaċċettawx dawn it-testijiet, jagħmlu test tad-demm. Fil-fatt dawn ħarrġu lill-pulizija tagħhom biex ikunu jafu jieħdu d-demm. U allura pulizija kulma jagħmel huwa jibgħat messaġġ fuq il-mobile lill-maġistrat. Dan jibgħatlu risposta dak il-ħin u - dawn kollha trained phlebotomists - jieħu t-test tad-demm dak il-ħin. B’hekk għandek the real picture għax il-livell fid-demm jibda jonqos mill-ewwel. Jekk jien rajtek issa u ħadtek il-clinic biex jeħdulek id-demm hija issue kbira.  

It-tielet issue kbira li għandna bit-testijiet tad-demm hi li l-Qorti taqa’ mill-ewwel u li, believe it or not, m’għandniex laboratorji li huma akkreditati sabiex jaħdmu dawn it-testijiet! Il-urine tests kollha li nieħdu d-Detox, kull riżultat li joħroġ ikollok miktub li this is not for medico-legal purposes. Meta tagħmel test għall-Qorti jfisser li jien ħadtlek it-test tad-demm issa, xi ħadd baqa’ ma’ dak it-test, mexa miegħu fil-laboratorju u jagħmel it-test dak il-ħin. U jien nikkonferma li r-riżultat huwa ta’ dik il-persuna. Jekk m’għandix dawn it-tip ta’ issues għaddejjin, dak ir-riżultat ma jfisser xejn.

Dawn huma kollha loopholes kbar li meta nibdew ngħidu nieħdu t-test tad-demm u t-test tal-pipi ma jfisser xejn għax dawn iridu jkunu dak il-ħin preżenti u jaraw li mhux qed jinbidlilhom is-sample. Mhijiex daqshekk sempliċi l-affari. U meta kultant nisma’ n-nies jitkellmu nkun irrid ngħidilhom li mhijiex daqshekk faċli. Aħna rridu niddeċiedu l-cut off points, liema testijiet se nagħmlu u fl-istess ħin irridu noqogħdu attenti għax dawn jistgħu jkunu reati. 

ONOR. DAVID AGIUS: Jien qed nifhem li intom għamiltuhom dawn il-proposti?  
DR ANNA MARIA VELLA: Huma qalu obbligatory testing, però ma tfisser xejn. (Interruzzjonijiet)

ONOR. DAVID AGIUS: Tajtu l-opinjoni tagħkom dwar dawn it-tip ta’ cut offs jew għadkom le? 

DR ANNA MARIA VELLA: Bħala National Drug Policy ma rrispondejniehomx fuq dan il-livell għax dik kienet xi ħaġa apparti. Imma dawn it-tliet gruppi, l-FSWS, id-Doctors for Road Safety u s-Psychiatrists  Association qed nagħmlu din il-position paper biex nippreżentawha. 

ONOR. DAVID AGIUS: Biex tippreżentawha għan-National Drug Policy? 

DR ANNA MARIA VELLA: Ma naħsibx li għandhom jidħlu fiha dawk. 

ONOR. DAVID AGIUS: Għaliex? 

DR ANNA MARIA VELLA: Għax din hija xi ħaġa legali u ma tmurx bħala National Drug Policy. 

ONOR. DAVID AGIUS: Imma l-policy tagħna m’għandhiex tkun li tinkludi dawn it-tip ta’ affarijiet? 

DR ANNA MARIA VELLA: Jista’ jkun. 

IS-SUR MIKE ORLAND: Trid issir liġi għaliha. 

DR ANNA MARIA VELLA: Imma trid tagħmel liġi. Mhux qed ngħid li bħala National Drug Policy hawnhekk għandna ndaħħlu fid-dettall dak kollu fuq drug testing, eċċ. Dik għandha tkun policy għaliha. Imbagħad jidħlu l-Pulizija u n-nies kollha li telgħu l-MCESD. Pereżempju, tal-insurances qed jinħolqu issues kbar f’dak li għandu x’jaqsam mal-car insurance. U huma interessati ħafna sabiex ikollhom dan il-coverage li bħalissa m’għandhomx. Jiġifieri l-ebda car insurance ma tista’ tmur l-isptar u tgħidilhom biex jagħtuha r-riżultat tad-demm dak il-ħin. 

ONOR. DAVID AGIUS: Bejn wieħed u ieħor taf tgħidilna x’inhuma l-costs ta’ dawn it-testijiet? Are they expensive? 

DR ANNA MARIA VELLA: It-testijiet tas-saliva mhumiex expensive. 

ONOR. DAVID AGIUS: Are they duable? 

DR ANNA MARIA VELLA: Duable ħafna. Għamluha ħafna pajjiżi tal-Ewropa. 

ONOR. DAVID AGIUS: Jiġifieri bħalma llum għandna l-breathalyser għall-alkoħol, il-pulizija jew min ikun f’awtorità jista’ jkollu wkoll dan il-kit.  

DR ANNA MARIA VELLA: Eżatt. 

ONOR. DAVID AGIUS: Din trid liġi biex timplimentaha? 

DR ANNA MARIA VELLA: Pass pass trid tagħmel il-liġi. Il-liġi trid tagħti l-permess lill-pulizija biex ikunu jistgħu jitolbu s-saliva. Dan mhuwiex an invasive test u allura jistgħu jitolbu għal ftit saliva.  

ONOR. DAVID AGIUS: Ovvjament għaliex bħala pulizija ġieni suspett fik.  

DR ANNA MARIA VELLA: Eżatt. 

ONOR. DAVID AGIUS: Għax qed narah isuq ħażin jew whatever. Tajt raġuni għaliex waqqaftek u nagħmillek il-breathalyser ... 

DR ANNA MARIA VELLA: U tagħmel ukoll tas-saliva. 

ONOR. DAVID AGIUS: Trid tagħmilhom it-tnejn? One does not exclude the other hux hekk? 

DR ANNA MARIA VELLA: Dażgur li le. 

ONOR. DAVID AGIUS: Dik il-liġi mbagħad xiex? 

DR ANNA MARIA VELLA: Imbagħad trid tagħmel il-liġi, fejn se tgħid liema huma l-cut off points u liema huma l-mixes. Jiġifieri mod ngħidu two joints u mod ieħor ngħidu two joints plus waħda cocaine. Kollha flimkien. Meta tagħmel saliva test se jkollok marker li juri kemm għandek flimkien is-sustanzi kollha differenti. Kif qal is-Sur Scerri dawn in-nies ikunu polydrug users. Ħadd ma jieħu alkoħol biss, jew inkella cocaine biss imma jieħdu ftit minn kollox. 
ONOR. DAVID AGIUS: Dan it-test li qed issemmi jkun speċifikament fuq kwalunkwe droga li tkun ħadt? 

DR ANNA MARIA VELLA: Hekk hu. 

ONOR. DAVID AGIUS: Jiġifieri one minn wieħed, two minn oħra, three minn oħra ...  

DR ANNA MARIA VELLA: Kemm licit u kemm illicit, jiġifieri t-tnejn li huma. Aħna mhux qed nitkellmu fuq affarijiet li huma heroin u cocaine imma qegħdin nitkellmu wkoll fuq il-kalmanti pereżempju. Ħadd ma tiġih f’rasu li qabel ħareġ ħa kalmanta u mbagħad għadda jixrob imma hemmhekk l-effett se jkun ħafna aktar għoli milli xi ħadd … 

ONOR. DAVID AGIUS: Imma b’dan it-test qed tgħid li jekk jien xrobt l-alkoħol u ħadt id-droga, il-breathalyser tani tal-alkoħol, imma għax ħadt l-alkoħol u d-droga se juri aktar, jew se juri fir-realtà li ħadt mit-tnejn? 

DR ANNA MARIA VELLA: Il-pulizija se jkun jaf li l-breathalyser ġieh positive u t-test l-ieħor ġie positive għall-cocaine jew għall-heroin. Jew inkella ġie positive fuq kollha.  

ONOR. DAVID AGIUS: Imma jekk jien ma ħadtx alkoħol imma ħadt droga biss ... 

DR ANNA MARIA VELLA: Xorta se jkollok it-test. 

ONOR. DAVID AGIUS: Dan it-test tas-saliva huwa b’saħħtu biżżejjed biex imur quddiem il-maġistrat bħala prova. 

DR ANNA MARIA VELLA: Iva, u waħda mill-affarijiet li qed jgħidulna l-pulizija li tkellimna ħafna drabi magħhom hija li l-liġi tgħid li jrid ikollok l-avukat miegħek dak il-ħin. Issa l-avukat mhux se jiġi, allura dak ifisser li jien ma nistax nagħmillu t-test? Dawn kollha affarijiet li l-liġi ... 

ONOR. DAVID AGIUS: Għad-droga jew għall-alkoħol? Għall-alkoħol isir il-breathalyser u dak m’għandekx bżonn l-avukat biex isir. 

DR ANNA MARIA VELLA: Eżatt, imma l-oħra rridu nagħmluha b’tali mod li ma jkunx hemm bżonn l-avukat preżenti biex tagħmel it-test.  
ONOR. DAVID AGIUS: Illum hekk qiegħda? 

DR ANNA MARIA VELLA: Illum xejn ma tista’ tagħmel. Aħna qegħdin ngħidu li l-liġi trid tkun b’tali mod li m’hemmx għalfejn ikollok avukat preżenti biex isir it-test. 

IĊ-CHAIRPERSON: Jiġifieri intom qegħdin tipproponu li jekk ikun hemm user, permezz ta’ dawn it-testijiet inkunu nafu mill-ewwel il-profil tiegħu x’inhu? Tafu kemm jiswa bejn wieħed u ieħor biex tagħmel test tas-saliva? Għandkom idea tal-costings? 

DR ANNA MARIA VELLA: M’għandix idea imma manageable. Id-Detox nagħmlu mijiet minnhom, jiġifieri mhux se jkun xi ħaġa ta’ barra minn hawn. 

IS-SUR CHARLES SCERRI: Biex inkompli fuq il-mistoqsija dwar il-kunsilli lokali, xi ħaġa li ma semmejtx bħala efforts tagħna f’dak li għandu x’jaqsam ma’ prevenzjoni hemm dawk li nsejħulhom il-community outreach events u li minħabba l-COVID-19 ma kenux qegħdin isiru. Però li nagħmlu hu li nkunu preżenti waqt l-attivitajiet li jsiru mill-kunsilli lokali. Pereżempju, bħalissa qed tiġini f’moħħi l-festa ta’ Żejt iż-Żejtun. Aħna nkunu hemmhekk bl-istand tagħna u nkunu qegħdin nagħtu għarfien kemm fuq l-addictions u kemm fuq l-aċċess għas-servizzi tagħna. Mal-Assoċjazzjoni tal-Kunsilli Lokali għandna relazzjoni tajba ħafna, tant li ġimagħtejn ilu tajna keynote speech f’konferenza li ġiet organizzata, fejn ippreżentajna studju li għamilna għall-fini ta’ liaison conference li ġiet organizzata Malta f’Ottubru tas-sena l-oħra. 

IS-SUR MIKE ORLAND: Punt żgħir fuq dan. Nimmiraw ħafna organizzazzjonijiet fl-irħula. Pereżempju, aħna naħdmu ħafna mal-iscouts groups u mal-girl guides, jiġifieri aktar milli tmur fuq kunsilli lokali li jrid joqgħod jorganizzalek talk u tara min irid jiġi, u ħafna drabi the people who are converted would turn up to that thing, inti tipprova tmur kull fejn issib jew ħaddiem jew ġenitur u dejjem nipprovaw we fish people hemmhekk. 

ONOR. DAVID AGIUS: Ta’ liema età tibdew fl-iskejjel? 

IS-SUR MIKE ORLAND: Ta’ seba’ snin. L-ewwel darba li nidħlu bil-programmi tagħna huwa ta’ seba’ snin. Ovvjament hemm skop wara dan għax ta’ seba’ snin tifel li qed jara l-aħbarijiet se jibda jisma’ li t-tali tressaq fuq każ ta’ kokaina, eċċ. Jiġifieri ta’ dik l-età hemm l-għarfien li jistgħu jibdew jagħmlu l-mistoqsijiet. Tajjeb ngħidu li ma nitkellmux ħafna fuq drogi ta’ dik l-età għax ma rridux nimlew moħħ it-tfal bil-biża’. 

ONOR. DAVID AGIUS: U mal-għalliema x’tagħmlu fl-iskejjel? 

IS-SUR MIKE ORLAND: Fl-iskejjel l-għalliema kollha jkunu preżenti għal dawn it-talks li noffru. Fil-Year 3 nagħmlu ħames sessjonijiet. 

ONOR. DAVID AGIUS: F’dawn it-talks tkun qed titkellem b’mod ġenerali. Jien qed nipprova nasal biex ngħidlek x’għandi f’moħħi. It-teacher se tkun mat-tfal u intom forsi għamiltu xi żewġ talks u kellimtu t-tfal b’mod ġenerali, imma f’moħħi għandi l-edukaturi li jkunu mal-istudenti matul is-sena, li llum forsi qed jaraw it-tali tifel sewwa u ħmistax wara jibdew jinnotaw ċerti affarijiet. L-għalliema għandha xi tip ...  

IS-SUR MIKE ORLAND: Nagħtu in-service training. L-Education torganizzahom u ħafna drabi jkunu lejn l-aħħar tal-iskola fejn ikollok ġimgħa fejn it-teachers jibqgħu jidħlu għal dan it-taħriġ. Nista’ ngħid li s-sena l-oħra għamilt dan it-taħriġ madwar erba’, ħames darbiet għax ovvjament minħabba l-ammont ta’ teachers kellna nqassmuhom fi gruppi kbar u spjegajnielhom x’inhi l-kannabis. Dan għamilnieh għaliex issa qed isir ħafna home growing u allura spjegajnielhom kif tidher iż-żerriegħa tagħha, kif trabbiha, fejn tpoġġiha, tined, dawl, kollox spjegajna għax jista’ jkollok studenti li qed jaraw din il-ħaġa ssir fid-dar tagħhom stess u allura jisfidaw ħafna lill-għalliema tagħhom. 

Għat-teachers din hija issue għax l-istudent ikun jaf aktar minnhom. Jekk missierek qed irabbi u inti mhux suppost qed taraha imma t-tfal nafu li jkunu d-dar u se jarawhom jew inkella se jisimgħuhom jitkellmu fuq il-pjanti ma’ xi ħbieb tagħhom. U allura tajniehom kemm stajna firxa wiesa’ ta’ knowledge fuq kif trabbi l-pjanti biex imbagħad huma jkunu jistgħu jipprovaw jaqbdu l-argument mat-tfal.  

ONOR. DAVID AGIUS: Ħa niġi għal dak li kont qed ngħid qabel mas-Supretendent Arnaud. Jekk fi skola partikolari nstab każ bħalma semmejna, is-Sedqa tidħol fil-każ? 

IS-SUR CHARLES SCERRI: Meta mmorru bis-sessions tagħna ta’ prevenzjoni fl-iskejjel ...  

ONOR. DAVID AGIUS: Le, jien qed ngħid li l-pulizija jew l-iskola saret taf b’xi każ ta’ droga fl-iskola. Hemmhekk tidħlu intom? 

IS-SUR CHARLES SCERRI: Ġej għaliha. Le, aħna nidħlu fil-mument li inti se toffri sapport lil dak il-minuri però, ovvjament, ma ninsewx li fl-istruttura edukattiva hemm iċ-Child Safety Services, jiġifieri anke waqt is-sessions tagħna ġieli jkollna xi tifel li jiġi jgħidlek li bħalissa għaddej minn sitwazzjoni d-dar tiegħu. Pereżempju, jgħidilna li missieru meta jidħol lura d-dar ikun taħt l-effett tal-alkoħol u jispiċċa jagħti xebgħa kbira lil ommu. Hemmhekk mill-ewwel jiskatta proċess maċ-Child Safety Services, fejn skont in-natura tal-każ jew se jiddiljaw miegħu huma jew inkella jirreferu lura lill-Fondazzjoni taċ-Child Protection Services.

ONOR. DAVID AGIUS: But that is on an individual case. Imma jekk f’dik l-iskola partikolari, kif konna qed ngħidu l-ewwel, instabu dawn iż-żewġ każijiet, imma kif kontu qed tgħidu aktar qabel, ix-xibka ma taqbadx lil kulħadd. Tagħmlu investigazzjoni hemmhekk? Għax la kien hemm tnejn min-nies f’lokalità partikolari u xegħlet bozza, il-probabilità hi li hemm oħrajn. 

IS-SUR MIKE ORLAND: Pereżempju, bħalissa għaddej proġett fejn dħalna fi skola tas-sekondarja bil-Youth in Focus Team. Dan it-tim daħal biex jorganizza attivitajiet inġenerali through drama, tpinġija u dawn l-affarijiet. Daħlu magħhom il-community policing li qagħdu jduru mal-iskola u jiftħu dik il-konverżazzjoni mal-istudenti. Meta tinduna li għandek area li hija problematika b’xi mod jew ieħor iddaħħal il-preżenza tal-ħaddiema. Ovvjament biex ikollok ħaddiema on site on school days dejjem trid il-ħaddiema u din irid ikollok issue ta’ HR fuqha. Jiġifieri għandek bżonn riżorsa umana enormi.

Anke meta bgħattna n-nies l-MCAST għax hemmhekk ikollok studenti minn madwar Malta kollha, dawn se jmorru lebsin normali, jilagħbu logħba futbol magħhom u mbagħad joqogħdu jiddiskutu. Jiġifieri trid tagħti ċerta libertà lis-social workers tiegħek biex ikunu preżenti u jibdew jibnu dik il-fiduċja fl-istudenti biex huma mbagħad imorru jkellmuhom huma stess. Dan għaliex biex toħloq dak il-livell ta’ kunfidenza min-nies ta’ madwarek, sfortunatament, li jiġu jgħidulek li għandhom problema mhijiex xi ħaġa faċli. Altru żagħżugħ ġabitu ommu minn widnejh fl-uffiċini tagħna u altru jiġi hu u jkellmek minn jeddu. 

DR ANNA MARIA VELLA: Però ma ninsewx li ħafna affarijiet ġew normalizzati llum, jiġifieri meta nibdew nitkellmu dwar kif se nkellmu lit-teachers, ma npoġġix idi fin-nar u ngħid li l-ebda teacher ma tuża l-kannabis jew l-ebda teacher ma tuża l-cocaine jew l-alkoħol. Żgur li le. Jiġifieri meta għedna li fl-Università sejħulna, sejħulna għal-lecturers u mhux għall-istudenti! Għalhekk sejħulna għax il-problema kienet mal-lecturers u mhux mal-istudenti biss. Meta llum titkellem fuq substance use ma tridx taħseb li c-cocaine – qalha wkoll is-Sur Arnaud – hija tas-sinjuri. M’hemmx sterjotipi. M’ilux għamilna eżerċizzju fost 500 persuna li tiġi għall-methadone ta’ kuljum u sibna li 170 minnhom għandhom first degree. 

IS-SUR MIKE ORLAND: Dawn biex jiġu għall-methadone kuljum. Jiġifieri din il-persuna filgħodu kif tqum tiġi tiġbor il-methadone - aħna nkunu hemmhekk mill-5.15 a.m. - u tibqa’ sejra għax-xogħol professjonali tagħha.  

DR ANNA MARIA VELLA: Wieħed irid joqgħod attent għax illum l-awareness fuq it-teachers xi tfisser? L-awareness trid issir kullimkien u issa saret aktar diffiċli. Konna għadna ma llegalizzajniex il-kannabis u niftakarni naqra fuq pajjiżi fejn kienet legali u dawn kienu jaħsbu li għan-nisa pregnant il-kannabis kienet tajba għax tagħmlek happy u trankwilla u allura t-tarbija se tiġi aħjar. Inti se temminha xi ħaġa hekk jekk din is-sustanza ġiet legali! Għan-nies se ssir tajba u allura jekk trid tirrilassa anything with cannabis is good! Imbagħad toqgħod titkellem fuq THC cannabinoids u kulħadd jibqa’ iħares lejk. Dawn huma affarijiet li aħna qed narawhom hawn Malta u tiskanta kemm hawn perċezzjonijiet. Dik tajba. Dik ġiet legali issa u allura nibdew nemmnu li hija tajba għax tgħini nirrilassa. F’dik is-sitwazzjoni qegħdin! 

ONOR. DAVID AGIUS: Meta għedtlek aware fis-sens ta’ kif nistgħu naqbdu tfal li għandhom problema? It-teacher li qiegħda ma’ 15 jew 20 student kif tista’ tidentifika li dak it-tifel jew dik it-tifla għandha problema? Hemmhekk xtaqt nasal biex, għallinqas, jekk se nibdew proċess li minn età ta’ seba’ snin ... Ma nafx il-manpower li għandkom bżonn u kemm tridu żżiduha imma dik storja oħra għax niftakarni nistaqsikom dwarha meta ġejtu l-aħħar darba f’dan il-Kumitat. Naħseb li t-tfal, b’xi mod iridu jiġu monitored b’mod kontinwu f’din is-sitwazzjoni. 

IS-SUR CHARLES SCERRI: Fil-fatt xi ħaġa li għandna fil-pipeline - inti qed issemmi t-tfal ta’ seba’ snin – u li nixtiequ nagħmlu fil-futur hija li nintroduċu programm, fejn qabel ma nibdew b’dawn il-programmi ssir laqgħa mal-ġenituri ħalli nkunu ċari fuq dak li se nitkellmu fuqu mat-tfal. Mat-tfal fil-Year 3 ma mmorrux ngħidu għax il-kokaina jew għax il-kannabis. Il-medium li nużaw mat-tfal fil-Year 3 huwa l-puppets u nitkellmu fuq self esteem, self awareness u bullying. Aħna nafu li dawn l-affarijiet, jekk jibqgħu untreated, hemm ċans li jwasslu għall-addiction ta’ dak l-individwu. Xi ħaġa li nixtiequ nintroduċu, u din insibuha problema, hi li l-ġenituri jattendu għal dawn il-laqgħat. Imma ovvjament jekk ma tkunx xi ħaġa akkademika l-ġenituri għandhom it-tendenza li jgħidulek għax huma busy u allura ma jistgħux jiġu għal dik il-laqgħa. 

Se nipprovaw nesploraw niċeċ ta’ ġenituri li forsi jkunu iżgħar fl-età, li forsi jkunu għadhom jibdew il-vjaġġ tagħhom ta’ ġenituri fil-kindergarten. Issa f’kindergarten mhux se tmur tkellem lit-tfal imma nistgħu nagħmlu programmi qosra għall-ġenituri tat-tfal li jattendu kindergarten, fejn hemmhekk titkellem magħhom fuq skills ta’ kif jindirizzaw lit-tfal tagħhom biex it-tfal tagħhom ma jħossuhomx intimidati u ma jnaqqsux mis-self esteem tagħhom. B’dak il-mod xorta waħda qiegħed tintervjeni b’mod indirett, jiġifieri jekk jien mort quddiem it-tfal tal-Year 3, il-progamm huwa magħmul minn sitt sessions u mifrux fuq sitt ġimgħat. Ovvjament jekk dan it-tifel jew din it-tifla se jmur id-dar u jara lil missieru jpejjep joint, is-social learning theory tgħidlek li huwa dak li se jidħol f’moħħ it-tifel u mhux x’qallu dak iċ-ċuċ mis-Sedqa! 

Ma nixtieqx nimmonopolizza fuq il-kannabis imma l-pożizzjoni tagħna bħala Sedqa kienet ċara mill-bidu. Il-preokupazzjoni tagħna dejjem kienet fuq il-home growing aktar minn kollox għax fejn għandek dawn l-organizzazzjonijiet li verament qegħdin jittestjaw is-sustanza tagħha mill-bidu sal-aħħar u taf x’qed jasal għand il-konsumatur m’għandekx inkwiet. Min-naħa l-oħra fejn għandek il-home growing għandek ġungla sħiħa fejn inti ma tafx eżattament dak li jkun x’qed ikabbar. Ir-riċerka turina li jeżistu professjonisti li qegħdin joħolqu engineered seeds anke għal min m’għandux green finger. U allura m’hemmx għalfejn tkun xi espert fuq kif tkabbar pjanta. Illum hemm żerriegħa għal min mhuwiex intiż fil-gardening, fejn il-pjanti jikbru faċilment. 

DR ANNA MARIA VELLA: Il-problema beda jsemmiha s-Supretendent. Inti tista’ tixtri l-kannabis minn post u mbagħad trid bilfors tmur id-dar ġewwa biex tikkonsmaha. Imma d-dar ġewwa xi tfisser? Jekk jien nidħol ġo flat u kif niftaħ il-bieb tal-flat ħlief riħa ta’ kannaibs ma nxommx u jien għandi tfal żgħar, dik all right allura li l-condominium riħa ta’ ħaxixa!? Inti qed tpejjipha legalment għax qed tagħmilha fid-dar tiegħek imma t-tfal mill-ewwel se jistaqsu x’inhi din ir-riħa. Dan ma jistax joħroġ fil-gallarija jpejjep għax għallimna lin-nies biex ma jpejpux fid-dar imma joħroġu barra, u allura issa għandek problema għax qed ngħidulhom li trid tpejjipha fid-dar u mhux quddiem it-tfal! Mela fejn se tpoġġihom lit-tfal? Se toħroġ it-tfal barra sakemm tpejjipha ġewwa u mbagħad terġa’ ddaħħal it-tfal ġewwa kif tlesti? 

Hemm affarijiet li bil-mod il-mod irridu nibdew nagħmlu xi irtokki tal-liġi però importanti li wieħed jagħraf li l-liġi trid tkun b’tali mod li aktar kemm jgħaddi żmien aktar nagħrfu s-sitwazzjoni kif inhi. Fuq il-pjanti qisu qegħdin ngħidu li ma tistax tixrob tazza alkoħol imma tazza whisky mod, tazza nbid mod ieħor u tazza birra mod ieħor. Aħna hekk iddeċidejna li niddefinixxu l-affarijiet. Hawn pjanti li għandhom a very high level of THC u għandek pjanti li l-buds tagħhom ikunu ta’ 10 kilos! Għandek pjanti oħra li għandhom livelli inqas ta’ THC imma l-liġi ma tagħmilx differenza bejn il-kwantità ta’ psychoactive substance, jiġifieri fejn fl-alkoħol nitkellmu fuq volum u fuq units, f’dak li għandu x’jaqsam ma’ kannabis qed nitkellmu fuq affarijiet li huma ġeneriċi.  

IS-SUR CHARLES SCERRI: Fuq fliexken. 

DR ANNA MARIA VELLA: Fuq fliexken qed nitkellmu minflok qegħdin nitkellmu fuq x’inhu l-persentaġġ ta’ alkoħol li fih dak il-flixkun. 

ONOR. DAVID AGIUS: Qegħdin nitkellmu wkoll fuq il-politika nazzjonali dwar id-droga. Intom ma tħossux li fil-politika nazzjonali għandu jkun hemm l-istazzjon nazzjonali li jagħtikom bħala Sedqa air-time b’xejn biex tedukaw lill-poplu?  

DR ANNA MARIA VELLA: Kieku tajjeb. 

ONOR. DAVID AGIUS: Le, mhux kieku tajjeb imma nieħdu vot u naraw min hu kontra jew favur. Jien favur.  

IS-SUR CHARLES SCERRI: Jekk ikun hemm dik l-opportunità … 

ONOR. DAVID AGIUS: Ħa tagħmluha? Tistgħu tagħmluha? Jien m’għandix problema.  

IS-SUR CHARLES SCERRI: Il-prezzijiet tar-reklamar huma enormi. Ħalli nagħtikom idea. L-ewwel semmejt ir-regolamentazzjoni li ma tgħinx. Fi żmien il-World Cup kien hemm żewġ spots tas-Sedqa, però kienu mdawwrin b’ħafna spots tal-online betting. Issa hawnhekk mhux se nidħol fuq jekk dan għandux ikun legali jew le. Imma l-prezzijiet għal 30 seconds waqt il-kampanja tal-World Cup tiġi tiswa €20,000. Jiġifieri 30 sekonda għall-kampanja kollha tal-World Cup tiġi tiswina dak l-ammont. U allura kieku jkun hemm l-opportunità li aħna jkollna air-time b’xejn, żgur li se jkun ta’ benefiċċju. Aħna anke media slots fi programmi ta’ kwalunkwe stazzjon irridu nħallsu għalihom.  

ONOR. DAVID AGIUS: Jien qed insemmi lis-Sedqa għax hija l-awtorità nazzjonali. Il-Caritas insellmilhom minn hawnhekk u naf li jagħmlu xogħol imprezzabbli imma trid tieqaf xi mkien. Jista’ jkun hemm kollaborazzjoni imma xi ħadd irid jieħu l-lead. Forsi jien Sedqa rajtha titwieled u allura ħa nersaq aktar viċin tagħha. Imma apparti dan, naħseb li għandha tkun waħda mill-affarijiet li intom, bħala Sedqa, tipproponu u li aħna mbagħad nimbottaw. Għallinqas jien bla dubju li nimbottaha. Nibda bl-istazzjon nazzjonali u mbagħad naħseb li anke l-istazzjonijiet l-oħra jkunu jridu jagħmlu xi ħaġa.  

IS-SUR MIKE ORLAND: Tista’ tkun corporate responsibility ta’ kull stazzjon. 
ONOR. DAVID AGIUS: Illum, pereżempju, għandna ħafna stazzjonijiet privati li jagħmlu maratoni ta’ ġbir ta’ fondi mingħajr ma jitolbu xejn lil dak li jkun qed jiġbor il-flus għax ikunu għal għanijiet tajbin ħafna. Dan l-aħħar kien hemm għat-Tfal Kollha Kollha Kollha. Jiġifieri m’għandix dubju li l-flus sejrin f’post tajjeb u naħseb l-istazzjonijiet ma jitolbux flus. 

IS-SUR CHARLES SCERRI: F’dan ir-rigward qed tfakkarni f’xi ħaġa. Nagħmlu kemm nagħmlu media slots, aħna l-aktar li narawha effettiva hu meta jkollna news feature fl-aħbarijiet. Dawk b’xejn u l-impatt li jkollok huwa wieħed kbir. Pereżempju, fis-26 ta’ Ġunju se jkollna l-gradwazzjoni tar-residenti li lestew b’suċċess il-programm. Il-coverage li jkollna hemmhekk ikun ħafna akbar and it resonates much more. 

ONOR. DAVID AGIUS: Iva, imma dik hija xi ħaġa ta’ darba fis-sena. 

IS-SUR CHARLES SCERRI: Ovvjament news features ikollna matul is-sena. Li nixtieq ngħid hu li sfortunatament, u din nitkellmu ħafna dwarha, fiex l-aktar il-poplu hemm barra jisma’ u jħalli effett fuqu? It-testimonjanza ta’ dak li kien juża d-droga u llum m’għadux? Illum ir-riċerka turi li sfortunatament dik għandha ħafna counter effects, fis-sens li għalkemm tajjeb li l-persuna titkellem fuq l-esperjenza tagħha ... Fil-fatt għandna wieħed mir-residenti li se jiggradwa issa u li mar fuq żewġ programmi tat-television jitkellem, però illum ir-riċerka qed turina li l-media trid tagħmel shift, u l-policy makers tajjeb li jibdew jagħmlu pressjoni fuq il-media f’dan is-sens, li meta persuna tmur u tesponi lilha nnifisha li għamlet suċċess fi programm, li ilha ma tagħmel użu mid-droga għal tliet snin, imma fil-mument – tinsewx addiciton is a relapsing condition – li dik il-persuna se tiġi f’diffikultà, li hija probabilità, għall-mistħija mhux se tfittex l-għajnuna għax tkun esponiet lilha nnifisha fil-media. Sfortunatament din il-media ma tfehemhiex għax tibbaża ruħha fuq is-sensazzjonaliżmu. Imma llum nafu li dik qed ikollha l-counter effects tagħha. 

F’kuntest ta’ graduation bħalma jkollna, li tiċċelebra dik il-persuna hemmhekk u waqfet  hemmhekk, u intervistajtha mingħajr ma deher wiċċha, its okay, imma mbagħad dik il-persuna meta se tiġi lura għad-droga, sfortunatament, se jkollha aktar mistħija mhux mal-familjari tagħha biss imma anke biex tfittex l-għajnuna professjonali li jkollha bżonn. 

ONOR. DAVID AGIUS: Nixtieq nirreferi għal dak li kont qiegħda tgħid inti Dr Vella dwar il-homeless li għandhom problema ta’ droga. Kemm taraha kbira din is-sitwazzjoni? X’għandna bżonn nagħmlu għan-National Drug Policy in the coming years biex ngħidu għandna dan l-ammont ta’ nies li rridu nagħtuhom sodda? Jekk għandna 50 mod u jekk għandna 100 mod ieħor. Ma nistax inħalli homeless barra. Jien hekk nemmen, li ħadd m’għandu jkun fit-triq. Issa jekk għandek id-djar mimlijin, x’irridu nippjanaw in the coming two, three, ten years ġo dan il-pajjiż? X’investiment irridu nagħmlu? 

DR ANNA MARIA VELLA: L-issue żdiedet u qiegħda tiżdied. 

ONOR. DAVID AGIUS: Għax ovvjament m’għandhomx x’jaqsmu ma’ Mount Carmel. 

DR ANNA MARIA VELLA: Hekk hu. Aħna nikkalkolaw li bħalissa għandna post għal 20 persuna kuljum li huma homeless u li m’għandhomx fejn jorqdu. Kieku jkollna post għal 20 ruħ bħalissa, insolvu l-problema. Aħna rajna mill-esperjenza tagħna li kif ikun hemm is-servizz dan jinħataf mill-ewwel, jiġifieri x’aktarx hemm nies li mhumiex jiġu għall-għajnuna imma kif isiru jafu bl-għajnuna jersqu. Din bħal tas-Soup Kitchen. L-ewwel post li fetaħ kien Papa Franġisku li beda jqassam l-ikel mentri llum għandna ħafna aktar postijiet u kollha jkunu mimlijin. Naħseb li bħalissa jiġu għandna għall-għajnuna madwar 20 ruħ, però naħseb li dan in-numru se jiżdied. 

ONOR. DAVID AGIUS: Ħa nkun l-avukat tax-xitan. Għaliex nagħmlulhom ħajjithom faċli jekk nibnulhom jew le? Jekk il-pajjiż jinvesti l-flus biex ikollu 20 post ieħor ifisser li dawn in-nies qed nagħmluhom għażżenin jew qed nagħtuhom it-taħriġ waqt li qegħdin hemmhekk u ngħallmuhom il-life skills? 

DR ANNA MARIA VELLA: Li inti ġejt f’post għax m’għandekx fejn torqod u għada filgħodu qomt, forsi ħadt breakfast u tlaqt ‘il barra ma naħsibx li qed nagħmillek ħajtek faċli b’daqshekk. Naħseb li inti tiġi hemmhekk meta tkun iddisprat u m’għandek xejn iżjed. Illum il-ġurnata dawn qed jorqdu jew f’karozza, jew iduru minn sala għal oħra ta’ Mater Dei jew inkella jmorru l-airport, anything biex ma joqogħdux barra. Żgur li dik mhijiex ħajja faċli. 

ONOR. DAVID AGIUS: Once li jkunu f’dan il-post, dawn jitgħallmu xi skills jew le?  

DR ANNA MARIA VELLA: Le, aħna qed ngħidu biex jorqdu biss għalissa. 

ONOR. DAVID AGIUS: Jiġifieri mhux kwestjoni li ġew hemmhekk u mbagħad talli ġew iridu jitgħallmu xi skills. 

DR ANNA MARIA VELLA: Kif tibda tagħmel il-kondizzjonijiet se titlef l-iskop tal-post. 

ONOR. DAVID AGIUS: U ma jiġux? 

DR ANNA MARIA VELLA: Le, għax kif tgħidilhom li biex tuża l-post trid issib xogħol jew inkella trid tagħmel ...  

ONOR. DAVID AGIUS: Le, imma pereżempju tgħallmu kif jipprepara għal interview.  

DR ANNA MARIA VELLA: Le. 

ONOR. DAVID AGIUS: That’s something different. 

DR ANNA MARIA VELLA: Differenti u diġà teżisti. 

ONOR. DAVID AGIUS: Mhux se jaċċettaw jiġifieri?

DR ANNA MARIA VELLA: Dażgur li le. At this stage jkunu ddisprati. 

ONOR. DAVID AGIUS: U inti għadek kif għedtilna li jekk nagħmlu dawn l-20 sodda, by the time li nsolvu din il-problema jista’ ikollna oħrajn ġodda. Jiġifieri bħala pajjiż we need to target a hundred għall-argument? 

DR ANNA MARIA VELLA: Imma mhux mill-ewwel. 

ONOR. DAVID AGIUS: Jekk nagħmlu policy for the next ten years.

DR ANNA MARIA VELLA: Hekk hu, trid tagħmel aktar. Nixtieq ngħid li fi żmien il-COVID-19 Sweden, Norway u Denmark iddeċidew li ma jridux nies fit-toroq, u allura kull min kien homeless obbligawhom li jmorru fi blokkijiet ta’ flats u jorqdu hemmhekk mingħajr ma jistaqsuhom mistoqsijiet, basta jkunu ġewwa. Meta spiċċat il-pandemija tal-COVID-19, they were free to leave imma ħafna minnhom indunaw x’differenza hemm li torqod f’sodda milli torqod barra. Mhux kollha telqu ‘l barra imma l-maġġoranza ppreferew li jibdew jaħdmu biex ikollhom saqaf fuq rashom.  

ONOR. DAVID AGIUS: Dawn il-postijiet min jieħu ħsiebhom fejn imorru illum? 

DR ANNA MARIA VELLA: Illum hemm il-Caritas. 

ONOR. DAVID AGIUS: Jiġifieri Sedqa m’għandhiex illum? 

DR ANNA MARIA VELLA: Le, m’għandniex low threshold. 

IS-SUR MIKE ORLAND: Shelter format m’għandniex. 

ONOR. DAVID AGIUS: Jekk se nagħmlu din il-proposta, jew xi ħadd jisma’ din il-proposta biex issir, imbagħad trid taqa’ taħt il-kappa ta’ xi ħaddieħor u mhux tas-Sedqa. 

DR ANNA MARIA VELLA: Jista’ jaqa’ taħtna għax aħna nistgħu nirreferu lil ħafna nies.

ONOR. DAVID AGIUS: Għax hemm id-droga? 

DR ANNA MARIA VELLA: Hekk hu. Pereżempju, id-domestic shelters għan-nisa imsawta ħadd ma jaċċettahom bil-problema tad-droga. 

IĊ-CHAIRPERSON: Dar Hosea taċċetta jew le? 

DR ANNA MARIA VELLA: Dar Hosea hija għan-nisa fil-prostituzzjoni. Dik mhux shelter imma drop-in centre. Allura jekk inti mara u għandek problema ta’ droga m’hawn xejn ħlief Dar Maria Dolores. Jekk inti raġel Dar Papa Franġisku. Il-bqija m’hawn xejn.  

IS-SUR CHARLES SCERRI: Fil-preżent aktar milli għax id-djar l-oħra jkunu mimlijin, l-issue hija l-criterias li jagħmlu dawn l-NGOs. Fl-istess Fondazzjoni għandek il-klijenti ta’ Sedqa li għandhom problema ta’ sustanza u għandek il-klijenti tal-Appoġġ li għandhom purament issue ta’ homelessness biss u m’għandhomx issue ta’ sustanza. L-Appoġġ għandha ħafna aktar options ta’ fejn talloka lil dawn in-nies homeless milli għandna aħna bħala Sedqa għax l-admission criteria ta’ Dar Leopoldo u ta’ Suret il-Bniedem jagħmlu criteria li biex inti taċċedi għall-homeless shelter tagħhom trid tkun ilek sitt xhur clean. Issa għidli inti liema homeless individual se jkun ilu sitt xhur pinna!? 

IS-SUR MIKE ORLAND: Huma jagħmlu hekk biex jiffrankaw mill-kumplikazzjonijiet li jinqalgħu bejn ir-residenti. 

IĊ-CHAIRPERSON: Homelessness hija sintomu. 

IS-SUR MIKE ORLAND: Jekk tħares lejha from a human rights based approach, qabel is-saqaf fuq rasek ma jiġi xejn, ma tiġix jekk intix drogat, is-sesswalità tiegħek, xejn ma jiġi. L-ewwel is-saqaf fuq rasek. Ovvjament, from a human rights based approach, suppost li dawn il-klijenti m’għandhomx jiġu rrifjutati. Però nifhmu li hemm komplikazzjonijiet għax nittrattaw magħhom kuljum. Nafu li hemm komplikazzjonijiet oħrajn għax dawn għandhom bżonn il-flus tagħhom, jiġifieri they can become a bit disruptive. U għalhekk Dr Vella semmiet il-fatt li at this point, minflok inħarsu lejn il-post, irridu nħarsu lejn nies li kapaċi jaħdmu f’dak il-hassle ta’ kuljum, fejn għandek user dieħel u ma tafx kif se jqum għada filgħodu. Trid tmur tiċċekkja kull siegħa jekk għadux jieħu n-nifs, trid tara li ma ġġilidx ma’ ta’ ħdejh għax ħadlu l-basket li kien fih sleeping bag, eċċ. Jidħlu f’dawn l-affarijiet għax ovvjament il-possessions tiegħek meta tkun homeless huma kollox għalik. Ara kemm jinqalgħu diffikultajiet. 

IS-SUR CHARLES SCERRI: Ma ninsewx ukoll dawk l-individwi li jkunu diġà daru dawn il-homeless shelters kollha imma jkunu tkeċċew minnhom. 

ONOR. DAVINA SAMMUT HILI: Allura l-kondizzjonijiet ta’ dawn ix-shelters qed jimpedixxu l-homeless people li għandhom problema ta’ droga milli ...  

IS-SUR CHARLES SCERRI: Biex inkun fair, sakemm ma jkollokx individwi li jkunu diġà marru hemmhekk u jkunu dardru l-għajn li jixorbu minnha u jkunu tkeċċew minn hemmhekk. Jew inkella jkollok oħrajn bħalma ġieli jkun hawn, fejn persuna partikolari li tpitter din meta toffrilha, u tibqa’ tinsisti - Dr Bezzina huwa t-tabib li jsegwiha – li trid post tal-Housing! Ovvjament ikollna trouble kbir jekk xi ħadd mill-Housing jagħtiha post lil din il-persuna għax fi ftit sigħat tagħmlu drug house!  

IS-SUR MIKE ORLAND: Wieħed irid jifhem ukoll li ħafna drabi ħadd ma jibda biex jeskludi xi nies imma inti u għaddej, matul iż-żmien, tibda tirrealizza li mhux se tiffunzjona jekk se tibqa’ sejjer hekk. Allura at a certain point in time trid tibda taqta’ line. Inti titlaq bl-intenzjonijiet kollha li tiftaħ għal kulħadd, u mbagħad as you go along tibda tinduna min se jaqlagħlek il-problemi. Biex inkunu fair ma’ min jitlaq b’intenzjonijiet tajbin ħafna imma li mbagħad maż-żmien jista’ ibiddel.  

ONOR. IVAN BARTOLO: Semmejna l-Food Banks. Illum il-Food Banks iżommuk sa sitt xhur u mbagħad daqshekk. Tant m’hemmx manpower u tant id-domanda hija dik li hi li x’imkien trid taqta’ linja. 

IĊ-CHAIRPERSON: Għandi mistoqsija li ħallihieli l-Onor. Randolph De Battista u se naqraha kif inhi; fil-ġlieda kontra d-droga risk u harm reduction huma armi importanti ħafna. F’numru ta’ pajjiżi bħall-Awstralja u anke r-Renju Unit, NGOs li jaħdmu f’dan is-settur introduċew il-kunċett ta’ pill testing f’ċerti festivals. Bażikament, filwaqt li d-droga tibqa’ illegali, infetaħ safe space fejn user jista’ jittestja dik id-droga - għax nafu li hemm element ta’ esperimentazzjoni – biex jara jekk is-sustanza li xtara hijiex pura jew inkella fihiex ingredjenti perikolużi, fejn anke ammont żgħir minnha jista’ joqtlok. Dan il-proġett ħalla effett pożittiv. Ġieli ħsibtu fuq xi ħaġa simili biex forsi tiġi proposta?

IS-SUR MIKE ORLAND: Il-harm reduction, li ultimately huwa l-user li jrid juża,  x’nistgħu noffrulu biex għallinqas ma jagħmilx ħsara lilu nnifsu? Aħna dejjem qegħdin nipprovaw naħsbu għalih aktar. Ovvjament tifhmu li bħala aġenzija nazzjonali nagħtu l-kura u nagħmlu l-prevenzjoni. Issa bħala harm reduction dak huwa settur ieħor u jrid ħafna sforzi. Is-sena l-oħra attendejna konferenza f’Lisbona fuq hekk, fejn kien hemm preżentazzjoni tajba ħafna fuq it-testing meters, u llum hemm minnhom sempliċi, li they detect livelli differenti ta’ droga u skont kemm tkun qawwija d-droga. Jekk għandek il-fentanyl, li bi ftit ħafna f’pillola tista’ tagħmel ħafna ħsara, mhux bilfors jaqraw ... 

Hemm minnhom ikollok bżonn biss sample mid-droga filwaqt li oħrajn ikollok bżonn pillola sħiħa. Ma nistax ngħid li aħna qegħdin naħsbu biex inkunu dik l-entità wkoll li tittestja d-droga u nagħtihielek lura biex tużaha. Hemmhekk hemm issue fuq l-identità tagħna. L-identità tiegħek fejn hi? Wara li tajtek il-pillola lura u inti wżajtha, inti hemmhekk qiegħed tagħti messaġġ ieħor fl-opinjoni tiegħi. Tajjeb li nippreservaw ftit what do we stand for as Sedqa. Però nixtiequ li jkun hawn NGOs oħrajn li jkomplu jgħinu sabiex il-user li jixtieq juża jsib harm reduction miegħu biex l-użu tiegħu ma jwasslux f’ċertu stat. 

DR ANNA MARIA VELLA: Barra l-pill testing jeżistu żewġ affarijiet oħra li Malta m’għandniex u li għadna ma kkonsidrajniehomx. Waħda minnhom hija li inti jkollok postijiet fejn tista’ tmur u tieħu d-droga fihom. Mela inti ġġib id-droga miegħek u ħadd mhu se jgħidlek x’għandek jew x’m’għandekx. Jekk trid tittestjaha u jekk trid ma tittestjahiex u teħodha hemmhekk. Hemm postijiet li jew ipejpuha, jew they snort it, jew inkella they inject it. Inti tista’ tidħol hemmhekk u huma jipprovdulek l-affarijiet li għandek bżonn sabiex tieħu d-droga ħalli l-affarijiet ikunu ġodda u ndaf. L-aktar mira ta’ dawn il-postijiet hija biex in-nies ma jieħdux id-droga fit-triq imma jkunu ġo dawn il-postijiet apposta. 

Jien mort f’żewġ postijiet narahom. Naħseb hawn Malta m’għandniex din il-problema ta’ nies li jieħdu d-droga fit-triq. Veru li kultant inkun mal-familja tiegħi u narahom mentri r-raġel u t-tifla lanqas jindunaw. Imbagħad hemm postijiet oħra - mort f’wieħed minnhom, fejn ikollok pazjent li jkun ipprova kollox; il-methadone, il-buprenorphine, il-programmi u jibqa’ relapsing. Hemmhekk imbagħad ikollok it-tabib li jiktiblek id-doża tal-heroin kuljum. Mela inti se tmur u jgħidlek se tieħu tliet darbiet kuljum. Tagħżel jekk tridx tinjetta or you sniff it. Imbagħad jew tinjettaha inti stess jew inkella jagħtuhielek. Jiena nibqa’ nimpressjona ruħi meta rajt mara xiħa quddiemi, bil-bicycle, telgħet fuq u injettaha t-tabib u telqet ’il barra. U dan ma tħallas xejn. Kollox free. Dan il-post ġo Switzerland kien. 

ONOR. DAVID AGIUS: Tipo methadone? 

DR ANNA MARIA VELLA: Heroin taha.

ONOR. DAVID AGIUS: Iva, imma tipo kif jagħmlu għall-methadone hawn Malta? 

DR ANNA MARIA VELLA: Imma l-methadone hija mediċina li xrobtha u tlaqt ’l hemm. Dan injettajt il-heroin ġo fik. Għalina t-tobba l-heroin hija diamorphine li nużaw fil-mediċina meta jkollok heart attack jew bħala anesthesia li jagħtuk meta jagħtuk spinal anesthesia. Għalina t-tobba  dik hija mediċina li nużaw. Allura minflok he prescribes methadone jew buprenorphine, he prescribes diamorphine, li hija l-heroin, u inti tinjettaha tliet darbiet f’post li huwa kompletament mediku. Jiena rajtha sseħħ fi Switzerland. F’dawn il-postijiet huma jgħidu li naqset il-kriminalità għax qed teħodha b’xejn u m’għandhomx ukoll overdoses għax qiegħed f’post mediku. 

IS-SUR MIKE ORLAND: U jekk ħa overdose ħadu azzjoni mill-ewwel. 

DR ANNA MARIA VELLA: Hekk hu. Imma għandna bżonnhom dawn l-affarijiet? Wasalna f’dak il-punt? Naħseb li s’issa għadna ma wasalniex f’dak il-punt. Allura inutli noqgħod nintroduċi dak kollu li hemm barra meta aħna m’aħniex f’dik is-sitwazzjoni. 

IS-SUR CHARLES SCERRI: Fil-fatt kont se ngħid li jeżistu livelli varji ta’ harm reduction. Dik li semma l-Onor. De Battista hija xi ħaġa li aħna ħsibna fuqha imma hija xi ħaġa li għandek bżonn il-manpower għaliha. Trid tieħu inkonsiderazzjoni li l-work force tagħna huma żgħażagħ imma, pereżempju, fil-weekend hemm party, hemm nies minn tagħna raw grupp ġejjin li taf li xi ħadd minnhom, għalkemm illum hawn ħafna alternattivi ta’ kif tmur lura d-dar, tidentifika lil xi ħadd minnhom biex isuq hu. U allura bħala harm reduction approach toffri bracelet, tistaqsi lill-grupp min se jsuq lura u toffrilu bracelet. Mela kif joħorġu mill-party, dak li għandu l-bracelet tagħmillu free breathalyser mhux biex il-pulizija twaqqfu jew whatever imma biex iddaħħallu ftit awareness li l-livell tiegħu mhux tajjeb biex isuq, u li possibilment jista’ joqtol lilu nnifsu u lil sħabu, jew lil xi ħaddieħor li kellu inċident miegħu. 

Xi ħaġa oħra li qegħdin nitkellmu fuqha hija li għandna l-food handling licence hawn Malta imma, sfortunatament, il-bars f’Paceville l-ewwel barrani li jsibu fit-triq jimpjegawh bħala barman u jitfgħuh wara l-bar mingħajr l-ebda għarfien u mingħajr l-ebda skills ta’ xejn. Għaliex m’għandux ikun hemm responsible alcohol server licence, fejn xi ħadd li tpoġġa wara bar almenu jaf meta klijent quddiemu jinsab f’sakra mejjet u allura jieqaf iservih aktar alkoħol għax possibbilment jista’ ikun hemm konsegwenzi letali? Dawn huma affarijiet li aħna qegħdin f’pożizzjoni li nistgħu nagħmlu u għandna module lest f’dan ir-rigward bħala training li jista’ jiġi offrut lil-lukandi, bartenders u anke impjegati ta’ convenience stores. Sfortunatament, f’dawn tal-aħħar tara tfal ta’ 12-il sena u għaxar snin joħorġu bil-flixken tal-inbid f’idejhom! Issa xtrawhx għal missierhom jew whatever, dawn qed jidħlu f’convenience store u joħorġu bi flixkun inbid f’idejhom.  

ONOR. DAVID AGIUS: Bħala Sedqa, is-servizz ta’ riabilitazzjoni, sa ftit snin ilu kellek waiting list. Għadha l-waiting list u kemm hi twila l-waiting list illum? U x’nistgħu nagħmlu biex jekk jista’ jkun ma jkollniex waiting list? 

IS-SUR MIKE ORLAND: Biex nagħti ftit deskrizzjoni ta’ x’jista’ isir, kull persuna li tiġi titlob l-għajnuna se tiġi Santa Venera u tħabbat il-bieb tagħna. Hemmhekk se jkollha żewġ social workers matul il-ġurnata, xi ħadd mit-8.00 a.m. sal-12.00 p.m. u xi ħadd mill-12.00 p.m. sal-4.00 p.m. Ġieli jkollok erbgħa u ġieli tinzerta ġurnata fejn ma jkollok lil ħadd. Ovvjament darba f’qamar jiġri hekk. Hemmhekk ħa jsir assessment mill-ewwel u se jsir appuntament immedjatament ma’ dak li aħna nsejħulu l-multidisciplinary team tagħna. Se jkun hemm is-social worker, it-tabib u psikologu. Jiġifieri fi żmien ġimgħa, massimu ġimagħtejn, inti se jkollok appuntament. B’dan il-mod inti bdejt mill-ewwel is-servizz, u jekk hemm bżonn il-methadone, se tmur mill-ewwel biex tieħu dak it-tip ta’ servizz. 

Ovvjament hemm naqra ta’ stennija li tista’ tvarja, massimu xahar u nofs, xahrejn, għal dak li huwa servizz soċjali. Jiġifieri wieħed jibda jiddiskuti bil-mod il-mod il-kambjamenti li trid tagħmel fil-ħajja tiegħek imma dan huwa servizz li jieħu s-snin. Aħna mill-ewwel se nindirizzaw dawk id-diffikultajiet li huma l-aktar urġenti. Ħafna drabi l-urġenza tkun fejn hemm issue medika, però mal-MDT fl-ewwel ġimagħtejn tkun diġà ħadt idea ta’ x’se noffrulek fuq livell psikoloġiku għax jekk hemm trawma li qed ġġiegħlek tuża, jekk mhux se nittrattaw lilha, inti se tibqa’ tuża. 

DR ANNA MARIA VELLA: Li rrid ngħid hu li dik il-waiting list li għandna hija ta’ xahrejn u dik mhijiex fittizja għax f’dawk ix-xahrejn ma jeżistix xi ħadd li jħabbat il-bieb ... Il-ġenituri hekk ikunu jridu, li jġibulek it-tifel u inti ssakkarulhom ħalli jagħmel il-programm. Ma taħdimx hekk għax inti trid tippreparah dan il-programm. Filli qiegħed minn filgħodu sa filgħaxija nuża d-droga u filli f’daqqa waħda nsib ruħi fi struttura li hija strutturata ħafna u li hija riġida. Inti trid tqum f’ċertu ħin u trid tinħasel. Ma tagħmilhiex mil-lum għal-lum u allura dawk ix-xahrejn veru li jkun qed jistenna biex jidħol fl-islot tiegħu imma hemm ammont ta’ xogħol li jrid isir. Jekk f’dawk ix-xahrejn tarah li ma jrid jagħmel xejn m’intix se tgħaġġel biex iddaħħlu. Jekk tara li f’dawn ix-xahrejn qed jagħmel minn kollox biex jgħin lilu nnifsu ddaħħlu qabel. Hemm bord li jiltaqa’ kull ħmistax u dejjem jara l-lista li jkollu. Għandna rapport li jiġi mis-social worker li jgħid li dan mexa ħafna u allura għandu jidħol fl-ewwel slot available. 

Dawk ix-xahrejn għalina huma importanti - il-Caritas jużaw ix-shelter – biex fix-xelter timmoniterjah, tara fiex qiegħed u x’inhu jagħmel. Jekk dan qed jurik li qiegħed jiġi ta’ bilfors minħabba ommu jew għax il-pulizija bagħtuh hemm u li m’għandux aptit jagħmlu ... Jien irrid nara l-motivazzjoni tiegħek kif inti verament trid taħdem u trid tidħol hemmhekk. Tinsix li meta xi ħadd jidħol fi programm u ħareġ, miegħu se joħorġu tnejn oħra. Meta nidħol fi programm u f’daqqa waħda qed nara lil kulħadd settled u jien se nibda ngħid li naf minn fejn tista’ tiddobba u li għandi €10 fuqi, u wara siegħa nitlaq ‘il barra, li ġieli ġrat, miegħi se nieħu lil xi ħadd li diġà qiegħed hemm ġew. Għalhekk irrid nara li min jidħol ikun settled ħafna. Fil-fatt qabel kull programm dejjem indaħħluhom ġimgħa inpatient. 

ONOR. DAVID AGIUS: Illum lil kemm-il resident toffruh dan is-servizz?  

IS-SUR CHARLES SCERRI: Fir-residential rehab bħalissa dejjem ikollna medja ta’ bejn 20 jew 23 resident. 

ONOR. DAVID AGIUS: Dak Sedqa. 

IS-SUR CHARLES SCERRI: Ġewwa r-rehab centre ta’ Santa Marija. 

ONOR. DAVID AGIUS: Imbagħad ovvjament hemm il-Caritas u l-OASI.  

IS-SUR CHARLES SCERRI: Il-vantaġġ u l-lussu li għandna hawn Malta hija li inti tista’ tagħżel bejn tliet treatment modalities differenti, anke bħala time duration. Pereżempju, aħna għandna l-uniku programm li jaċċetta l-methadone maintenance throughout id-durata tal-programm. U dik mhijiex aċċettata minn OASI u Caritas. Kien hemm riċerka, kemm mill-psikjatrija kif ukoll internazzjonalment ... Jien ma tagħmillix differenza. Nippreferi jkolli xi ħadd b’methadone maintenance li tkun regolata mit-tobba tagħna u li jaf eżattament li qed jassorbi ħafna aktar minn dak li huwa l-programm milli xi ħadd  …

ONOR. DAVID AGIUS: Is-servizz minn 18-il sena ‘l fuq? 

IS-SUR CHARLES SCERRI: Is-servizz tagħna qiegħed għal 18-il sena ‘l fuq. 

ONOR. DAVID AGIUS: L-oħrajn imorru … 

IS-SUR CHARLES SCERRI: Caritas u OASI l-istess imma mbagħad Caritas għandhom tal-Ibwar għall-minuri. 

IĊ-CHAIRPERSON: Min-naħa tiegħi għandi mistoqsija oħra; saret ukoll l-iskema fuq il-positive parenting. X’relazzjoni hemm bħala Sedqa ma’ din l-inizjattiva fuq il-positive parenting? Kif nafu t-trobbija għandha influwenza kbira fuq kemm jiġu wżati dawn is-sustanzi. 

IS-SUR MIKE ORLAND: To be fair, il-positive parenting qabel kien jingħata minn Sedqa mentri llum it shifted xi ftit għax hemm xi ħadd li qed jagħtih b’mod aktar ħolistiku. Però, xi ħaġa importanti hija li, kif għedna, huwa mod ieħor kif ninfluwenzaw ir-relazzjoni bejn il-ġenituri u t-tifel. Bla dubju ta’ xejn, illum il-psikoloġija tgħidilna li l-ġenitur jista’ jinfluwenza t-tfal tiegħu sa 11, 12-il sena u mbagħad is-social media u l-ħbieb jieħdu importanza ħafna aktar mill-ġenituri. Tiegħi għadhom ftit iżgħar u għad fadalli ftit tal-influwenza fuqhom. 

Aħna dejjem qegħdin naraw li trobbija korretta tħalli l-bridges. Xi ħaġa li naraw fis-servizz tal-komunità tagħna hi li meta żagħżugħ jew żagħżugħa jispiċċaw homeless dan iseħħ proprju għax ikunu qatgħu kull bridge li kellhom man-nies importanti f’ħajjithom. Hawn Malta biex tispiċċa homeless, b’xi mod jew ieħor trid tkun qtajt dan il-bridge minn mal-familja tiegħek. U dan għaliex l-istruttura tal-familja dejjem kienet ta’ benniena. Issa forsi llum qegħdin nitilfuha ftit aktar, imma l-positive parenting huwa għodda importanti ħafna li nagħtu lill-ġenituri biex iżommu dawk iċ-channels miftuħin. 

Kif qegħdin ngħidu, meta nibdew minn seba’ snin għat-tfal u positive parenting u ħafna inizjattivi oħra, it is all about skills giving. Jien inħobb ngħid li l-kontinwità li hemm bejn il-prevenzjoni u l-kura fid-droga, jekk fil-kura telagħlek u trid tieħu d-droga biex tikkalma, fraħt għax irbaħt logħba u trid id-droga biex tieħu pjaċir, ultimately inti tlift ċertu set ta’ skills dwar kif tittratta mas-sitwazzjonijiet. Positive parenting huwa għodda importanti li fiha jingħataw ħafna skills lill-ġenituri fuq kif jittrattaw u jevitaw trawmi fuq it-tfal li għada pitgħada jistgħu jwassluhom biex jipprovaw id-droga. U jindunaw li d-droga tnissihom minn dik it-trawma għax mhux bilfors ikunu bdewha minħabba fiha imma jibdew ipejpu l-kannabis u jindunaw li biha jinsew il-problema li għandhom ma’ ommhom jew ma’ tad-dar jew fuq ix-xogħol. Imbagħad hemmhekk id-droga ssir problema. 

IĊ-CHAIRPERSON: Kont se nagħmel kumment għax kontu tkellimtu wkoll fuq il-methadone u li dan qed jintuża aktar mill-gradwati. Fil-fatt nafu li min għandu tendenza li jaħseb aktar jew li jaħseb long term, imbagħad ikun irid inessi lilu nnifsu, u allura jagħmel użu minn ċerti sustanzi. Ma nafx jekk iniex qiegħda fit-triq it-tajba jew le, jew rajtx forsi bidla u żdiedu l-ammont ta’ nies li qegħdin jużaw il-methadone u li huma ggradwati? 

IS-SUR MIKE ORLAND: Xi ħaġa li naraw hija li l-użu anke fil-popolazzjoni studenteska tal-Università llum l-użu tal-kokaina u ta’ sustanzi oħrajn, kif ukoll ta’ stimulanti li huma preskritti, bħal pereżempju, ċerti mediċini li jingħataw għall-ADHD ... Fl-Amerika hemm problemi kbar bl-Adderall. Hawn Malta m’għandniex Adderall imma għandna pilloli oħrajn li ġieli jiġu abbużati biex jistimulaw lil dak li jkun biex jibqa’ għaddej bl-istudji tiegħu, eċċ. Naraw ħafna diffikultajiet li qegħdin jinbtu hemmhekk li huma relatati mal-istil tal-ħajja tal-popolazzjoni.  

DR ANNA MARIA VELLA: Il-lecturer li kelli bil-problema tal-heroin kien ġej mill-fatt li dan dejjem ħadem ta’ riċerkatur u meta sar impjegat tal-Università ħadd m’għallmu kif jaffronta klassi. Allura filli kien waħdu jistudja fil-kamra u filli sab ruħu quddiem 300 ruħ! 

IĊ-CHAIRPERSON: Nista’ nagħti xhieda jien. 

DR ANNA MARIA VELLA: Dan beda bil-kannabis u spiċċa juża l-heroin ukoll. U r-raġuni kienet proprju dik. Pereżempju, bħalissa qegħdin nagħmlu studju - qed naraw kif se noħolquh - bejn it-tobba li jabbużaw minn xi sustanzi. Kellna l-ICEM f’Malta f’Ottubru li għadda, u kellna lit-tabiba Clare Gerada li kienet onorata bid-damehood mir-Reġina tax-xogħol tagħha. Fil-fatt din fetħet klinika fl-Ingilterra fl-2012 għat-tobba biss li jużaw xi sustanzi u rat mal-20,000 tabib!  

IĊ-CHAIRPERSON: L-ispiżjara wkoll għandhom l-istess tip ta’ faċilità. 

DR ANNA MARIA VELLA: Hekk hu imma l-ispiżjara jrid ikollha aċċess hi direttament għax jekk tkun taħdem ma’ xi ħadd mhux se jkollha aċċess. It-tabib jista’ jippreskrivi lilu nnifsu kemm irid. Fil-fatt jekk tara min l-aktar li għandu aċċess issib li huma l-anesteżisti għax il-heroin hija at hand’s reach. Fl-istejjer tagħna naraw ukoll minn dawn l-abbużi u tkun problema kbira. L-idea tiegħi tal-istudju li qegħdin nipprovaw infasslu bħalissa hija li mhux se nistaqsu direttament lit-tobba x’sustanzi jużaw imma se nistaqsuhom how do you cope with stress. How do you cope biex il-wellbeing tiegħek tieħu ħsiebu u naraw x’se joħroġ minnu. Diffiċli - kif qaltilna t-tabiba Clare Gerada - biex jiġi tabib is-Sedqa u jgħidlek li għandu problema. 

In-nies kollha li rajt għax ġew ordnati li jiġu mill-Medical Council. Il-bqija żgur li ma jiġux. Dawn huma kollha ħsebijiet li wieħed jaħseb kif il-professjonisti tista’ tilħaqhom b’mod diskret u li fl-istess ħin jiġu jitolbu l-għajnuna. Darba kellna konsulent mediku li għamel il-programm kollu u għalih kienet ta’ mistħija kbira imma fl-istess ħin meta għamlu u spiċċah ħassu tajjeb. U l-ewwel ħaġa li kien qal lir-residenti meta daħal hu li hemmhekk ma kienx tabib imma kien residenti bħalhom. Fil-fatt ma kellux il-warrant u kellu jagħmel il-programm kollu biex jerġa’ jieħu l-warrant lura. Dawn ikunu sitwazzjonijiet delikati ħafna għax il-mistħija hija kbira u li he should have known better. Jien dejjem ngħid l-istess ħaġa; kemm hawn tobba li jpejpu? Dik naċċettawha u ħadd ma jgħid xejn. Kemm hawn tobba li huma obese u li huma diabetics? Ma jafx x’għandu jagħmel la tabib? Però, f’dak li għandu x’jaqsam mal-addiction, mhux kemm taf għax xorta tista’ tippreċipita. Kull darba li nisma’ storja oħra ngħid li kieku kellu lil xi ħadd dak il-ħin … Jiġifieri mhijiex kwestjoni għax ma jafx imma things happen. 

ONOR. DAVID AGIUS: Ħalli mmur ftit fuq it-tfal għax dan jinkwetani ħafna, anke minħabba future policy. Għandkom studju dwar tfal ta’ etajiet żgħar, bħal dawn li qegħdin fl-Ibwar u hekk, x’inhi r-raġuni għaliex bdew jieħdu d-droga? Jekk għandkom, x’inhuma l-passi li dan il-pajjiż irid jieħu biex nikkumbattu u naraw li dawn it-tfal li għandhom seba’ snin illum, kif jaslu għal 12-il sena, ma jkunux fl-istess sitwazzjoni? 

DR ANNA MARIA VELLA: M’hemmx raġuni waħda. 

ONOR. DAVID AGIUS: Nifhem imma għandkom xi studju? 

DR ANNA MARIA VELLA: Iva. 

ONOR. DAVID AGIUS: Jiġifieri we don’t need to do one? Għandkom data? 

DR ANNA MARIA VELLA: Kull erba’ snin mill-1994 lil hawn isir l-ESPAD u dak jagħtina stampa ta’ x’qegħdin jieħdu u mhux għalfejn. Għalfejn jieħdu hija xi ħaġa li studjajna kemm hawn Malta kif ukoll barra. Il-why trid taqsam l-ewwel nett is-subien u l-bniet għax dawn differenti. Pereżempju, prevention għall-bniet taħdem billi jkollok a very good relationship with a significant person. Issa dik il-persuna ma tfissirx bilfors ommok jew missierek imma jista’ ikun il-guardian tiegħek. Jekk il-bniet, taħt is-16-il sena, għandhom a good relationship at home u kuntenti jkunu d-dar, u jitkellmu mal-ġenituri tagħhom, that is a very important safety net għalihom. Is-subien differenti. Is-subien aktar kemm ikollhom extra-curricular activities, eżatt l-oppost, barra mid-dar aktar aħjar. Hawnhekk qed nitkellmu fuq sports, mużika, eċċ.  

ONOR. DAVID AGIUS: Energy.

DR ANNA MARIA VELLA: Mhux bilfors. L-importanti li they are engaged in something. Dik taħdem iżjed fuq is-subien milli fuq il-bniet. 

ONOR. DAVID AGIUS: Bħala prevention? 

DR ANNA MARIA VELLA: Bħala prevention. Issa qiegħda nitkellem fuq spectrum. 

ONOR. DAVID AGIUS: Jiġifieri s-subien li ma jkunux daqshekk attivi jistgħu jaqgħu għall-vizzju?

DR ANNA MARIA VELA: Però, għandhom xi ħaġa oħra. Pereżempju, is-subien li mhumiex sportivi u li mhumiex ġo xi band imma għalihom l-iskola hija sabiħa ħafna, that’s good enough as well. L-importanti li għandhom attività, li għandhom skop. Il-bniet m’hemmx għalfejn ikollhom attività.

ONOR. DAVID AGIUS: Dik hija l-prevention għalihom? 

DR ANNA MARIA VELLA: Hekk  hu. 

ONOR. DAVID AGIUS: Għas-subien. U għall-bniet? 

DR ANNA MARIA VELLA: Għall-bniet li jkollhom a good relationship mal-ġenituri jew mal-guardian tagħhom, li magħhom jafu jiftħu qalbhom u jitkellmu. 

ONOR. DAVID AGIUS: Din toħroġ mill-Maltin ukoll? 

DR ANNA MARIA VELLA: Kien sar studju mal-Italja kollha. Kif tafu l-Italja hija twila u għandek in-north li huwa differenti ħafna mis-south, imma dan l-istudju wera l-istess ħaġa f’kull area tal-Italja. U allura għalhekk nista’ nqabbilha ma’ Malta u ngħid li dan tajjeb għalina wkoll. Dik hija bħala prevention. Ir-raġunijiet għalfejn trid tagħmel bħal miżien u titfa’ naħa r-risk factors u n-naħa l-oħra l-protective factors. Ċerti risk factors ma tistax tibdilhom; li għandek mental health issues, li ġej minn familja fqira, li ġej minn familja with social issues, dawk ma tista’ tagħmel xejn, imma l-protective factors fejn inżid l-isports, l-extra curricular activities, li ngħallmuhom jgħidu le, x’jiġifieri li jkollok l-għażliet, li ngħallmuhom li l-flus mhux kollox u li allura m’għandekx taħdem il-ġurnata kollha u li tgħallimhom how to unstress themselves, dawk tista’ taħdem fuqhom. Għandek tfal li wara l-iskola, tant ikunu stressed, li jkollhom bżonn ta’ time out. U allura importanti li jkollhom dak it-time out. Ir-relationship mal-ġenituri tiġi miż-żewġ naħat, li huma jifhmu dawn l-affarijiet, li jitkellmu fuq l-abbuż u fuq il-bullying. Dawn huma kollha l-protective factors li wieħed għandu jżid u jsaħħaħ. Ħalli nagħti eżempju.

Meta bdejt 28 sena ilu kont naħseb li dawn il-persuni se jiġu minn broken families. Meta mbagħad bdejt nara li dawn mhumiex minn broken families, u jiġu mal-ġenituri flimkien u jgħiduli li għandhom problema bit-tfal, bdejt nagħraf xi tfisser parenting. Il-Ph.D tiegħi kollha fuq parenting qiegħda. Parenting hija meta t-tfal ikunu accountable għall-affarijiet li għandhom. Nothing comes for free. L-eżempju li nagħti fil-parenting skills huwa meta l-ġenituri jgħidu li dan it-tifel se ninvesti fi skola għalih għax huwa intelliġenti ħafna. Illum nafu l-iskola kemm tiswa, anke jekk ma tmurx fi skola privata xorta għandek ħafna affarijiet tal-iskola x’tieħu ħsieb u x’tixtri. Jekk dan it-tifel wara ġurnata skola ġie bl-uniformi mqatta’ jew bl-uniformi kollha maħmuġa ... Għandna ġenituri li jgħidulna li jibdew minn filgħodu jfittxu l-uniformi, ifittxu l-basket tal-iskola jew ifittxu l-homework. That’s not on! 

L-accountability hija li inti tifel responsabbli tal-uniformi tiegħek u li inti responsabbli tal-homework tiegħek. Jien se ngħinek imma mhux se nagħmlu jien il-homework. U li inti tibqa’ tkun accountable, aktar kemm tikber aktar issir accountable fil-familja. Jiġifieri mhux il-ġenituri u t-tfal xejn. It-tfal iridu jibdew jagħtu their small bit, li fuq il-mejda meta nitkellmu u forsi l-omm tgħid li ma tistax tlaħħaq biex tmur tixtri l-ħobż taqbad u toffri li tmur tixtrih inti u mhux tħalli kollox f’idejn il-mamà u l-papà. Meta jibdew dan it-tip ta’ relationship l-affarijiet ma jkunux one way. Learning to give back. Naħseb din hija l-aktar protective factor importanti li mhux dejjem nistenna. Meta nisma’ omm tgħidli li t-tifel biegħli kollox fid-dar, anke ċ-ċurkett tat-tieġ, dak qed turini li ma jinteressakx il-mamà x’għadha u x’m’għandhiex għax qisu kollox tiegħek! U sfortunatament dik hija l-mentalità. 

ONOR. DAVID AGIUS: Għandkom studju jew tafu minn fejn tfal ta’ 12, 13 u 14-il sena qegħdin iġibuha d-droga? Kif jaslu mal-kuntatt? 

DR ANNA MARIA VELLA: Li nafu hu li s-subien ġeneralment iġibuha mill-peer group tagħhom stess, tal-istess età, subien ma’ subien, jiġifieri tal-klikka tagħhom u li jkunu tal-età tagħhom. Ġeneralment il-bniet ma’ subien ikbar minnhom. U hemmhekk wieħed irid jibda jaħseb. Ġeneralment jgħidulek li ħaduha l-ewwel darba ma’ tifel u barra mid-dar, – u għalhekk għedt importanti jkunu d-dar – fil-kumpanija ta’ nies ikbar minnhom. Is-subien tal-istess età, u jeħduha barra jew ġewwa ma tagħmilx differenza, imma ġeneralment ikunu l-klikka flimkien. 

IS-SUR CHARLES SCERRI: L-aħħar punt. Ħa nsemmi proposta fuq livell prattiku. Aħna nafu li jeżisti l-passaport tal-Heritage Malta. Why don’t we consider li jekk qed nitkellmu fuq li jkollok the natural hide u the healthy alternatives, li jkun hemm inċentivi simili? Mela inti għandek passaport li l-ġenituri u t-tfal flimkien qegħdin jaħsbu biex imorru għal dik l-attività sportiva u forsi tkun free of charge jew għallinqas heavily subsidised mill-Gvern. 

Tkellimna ħafna fuq sustanzi u fuq alkoħol, però ma ninsewx li l-emerging addictions m’għandhom x’jaqsmu xejn ma’ sustanzi. L-ESPAD, li semmejna ftit qabel, juri li aħna għandna rati għoljin ħafna anke meta pparagunati ma’ pajjiżi oħra Ewropej, ta’ bniet li jużaw is-social media u ta’ subien fuq l-online gaming. U din mhijiex problema li wieħed għandu jissottovaluta għax dawk huma l-emerging addictions li se jkollna għada pitgħada. Dawk ukoll jaljenaw liż-żgħażagħ u li mbagħad jaqgħu għal affarijiet oħra. 

IĊ-CHAIRPERSON: Nirringrazzjakom għal darb’oħra talli lqajtu l-istedina tagħna u ta’ din l-informazzjoni siewja ħafna li tajtuna llum. 

ONOR. DAVID AGIUS: Sinjura President, ningħaqad miegħek ukoll u nirringrazzjakom tax-xogħol tagħkom. U nitlobkom sabiex tibqgħu tagħmlu dan ix-xogħol imprezzabbli li qiegħda tagħmel is-Sedqa. 


AFFARIJIET OĦRA

IĊ-CHAIRPERSON: Nixtieq inqiegħed fuq il-Mejda tal-Kumitat kopja tar-rapport annwali tal-Kunsill għall-Maltin li jgħixu barra minn Malta; 
Rapport Annwali tal-Kunsill għall-Maltin li Jgħixu Barra minn Malta minn Jannar sa Diċembru 2022.

                          Insejjaħ issa lill-Onor. Ivan Bartolo.

ONOR. IVAN BARTOLO: Sinjura President, l-ewwel punt huwa dwar stedina mill-MFOPD. Din il-ġimgħa kkomunikat miegħi s-Sinjura Marthese Mugliette, fejn informatni li fis-7 ta’ Diċembru li għadda saret konferenza mill-għaqdiet kollha tad-diżabilità u tixtieq li jiġu mistiedna f’dan il-Kumitat biex jaraw il-way forward u l-punti li ssemmew dakinhar jiġu attwati. 

IĊ-CHAIRPERSON: Min-naħa tagħna nilqgħu din l-stedina. Issa naraw meta għandna nsejħulhom.    

ONOR. IVAN BARTOLO: Nixtieq nippreżenta wkoll Private Bill dwar il-ħela tal-ikel li ppreżentajt lill-iSpeaker tal-Kamra biex ‘il quddiem jiġi diskuss. 

Private Member’s Bill imsejjaħ “Att tal-   2023 għat-tnaqqis tal-ħela tal-ikel”.

IĊ-CHAIRPERSON: Grazzi. Se nkunu qegħdin ngħaddu kopja lil kull Membru tal-Kumitat u mbagħad niddiskutuh hawnhekk bħala Kumitat. Għaldaqstant, sakemm m’għandniex items oħra xi nressqu nagħlaq il-laqgħa hawnhekk. Nirringrazzjakom. 

Fil-5.00 p.m. il‑Kumitat aġġorna għal data li kellha tiġi komunikata aktar tard.

